
ACORD DE LA MESA DEL PARLAMENT PEL QUAL S’APROVA LA VERSIÓ EN OCCITÀ (ARANÈS) DE LA LLEI 16/2017, DE L’1 D’AGOST, DEL CANVI CLIMÀTIC

De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 12 de juny de 2018 ha aprovat la versió en occità, en varietat aranesa, de la Llei 16/2017, de l’1 d’agost, del canvi climàtic, aprovada pel Ple del Parlament en la sessió tinguda el dia 27 de juliol de 2017 i publicada en el Butlletí Oficial del Parlament de Catalunya número 489, del 1 d’agost de 2017, i en el Diari Oficial de la Generalitat de Catalunya número 7426, del 3 d’agost de 2017, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
Palau del Parlament, 12 de juny de 2018
El secretari primer	El president
Eusebi Campdepadrós i Pucurull	Roger Torrent i Ramió



ACÒRD DERA MESA DETH PARLAMENT PETH QUAU S’APRÒVE ERA VERSION EN OCCITAN (ARANÉS) DERA LEI 16/2017, DETH 1 D’AGOST, DETH CAMBI CLIMATIC

De conformitat damb çò que dispòsen er article 6.5 der Estatut d’autonomia de Catalonha; er article 4 dera Lei 2/2007, deth 5 de junh, deth Diari Oficial de la Generalitat de Catalunya, e er article 7 dera Lei 35/2010, der 1 d’octobre, der occitan, aranés en Aran, era Mesa deth Parlament, ena session aguda eth dia 12 de junh de 2018, a aprovat era version en occitan, en varietat aranesa, dera Lei 16/2017, deth 1 d’agost, deth cambi climàtic, aprovada peth Plen deth Parlament ena session aguda eth dia 27 de julhet de 2017 e publicada en Butlletí Oficial del Parlament de Catalunya numèro 489, deth 1 d’agost de 2017, e en Diari Oficial de la Generalitat de Catalunya numèro 7426, deth 3 d’agost de 2017, eth tèxte dera quau se reprodusís de contunh, ar efècte que se publique en Diari Oficial de la Generalitat de Catalunya e s’i includisquen eth numèro e era data dera lei publicada, e tanben era formula de promulgacion.
Palau deth Parlament, 12 de junh de 2018
Eth secretari primièr	Eth president
Eusebi Campdepadrós i Pucurull	Roger Torrent i Ramió




LEI 16/2017, DETH 1 D’AGOST, DETH CAMBI CLIMATIC
Preambul

I
Eth Grop Intergovernamentau d'Expèrts en Cambi Climatic (IPCC, pes sigles en anglés) a publicat cinc informes que hèn evidents es cambis en clima e era sua correlacion dirècta damb era activitat umana. Eth darrèr informe concludís qu'eth cambi climatic e era sua manifestacion mès visibla, er escauhament globau, ja indiscutible, ei fondamentaument antropic, damb un nivèu de probabilitat superiora a 95%, e ei causat, essenciaument, pes emissions de gasi damb efècte ivernacle (GEI) provocades per usatge de combustibles fossils e eth cambi enes usatges deth solèr. 
Eth cambiament climatic e es impactes que ne deriven son eth rèpte de caractèr globau mès important qu'es societats umanes an afrontat jamès. Encarar aguest rèpte exigís ua transformacion prigonda des actuaus modèls energetics e productius e un compromís mondiau ath mès naut nivèu. Er escauhament globau non ei exclusivament un problèma ambientau. Suberven en fòrça encastres e ei un ahèr principau qu'afècte ara biodiversitat, ath modèl economic, ara mobilitat, ath comèrç, ara sobeiranetat alimentària, ar accès ara aigua e as recorsi naturaus, as infraestructures e ara salut. Per aguest motiu influirà de mès en mès enes politiques mondiaus, nacionaus e locaus. Era alteracion des variables climatiques –temperatura, precipitacion, umiditat, velocitat deth vent e temperatura dera aigua dera mar, entre d'autes– e er aument ena freqüéncia e intensitat des fenomèns meteorologics extrèms –sequères, inondacions, ondades de calor– ja compòrten un risc entàs ecosistèmes, entara preservacion dera biodiversitat e entàs persones. 
De hèt, diferenti centres de recèrca internacionaus an soslinhat que dempús deth 2013 es concentracions de dioxid de carbòni (CO2) ara atmosfèra an excedit era chifra de 400 parts per milion, un lumedar que non s'auie artenhut en mès de 800.000 ans, segons demòstren es donades obtengudes des boishòrles d'aire des testimònis de gèu, e que non tornaràn a baishar d'aguest lumedar en decènnis, encara qu'òm arture tot d'un còp tota emission de gasi damb efècte ivernacle. Es damatges e es pèrtes derivadi de fenomèns naturaus an passat des 50.000 milions de dolars en decènni des ueitanta as mès de 200.000 milions de dolars en darrèr decènni, des quaus tres quataus parts son conseqüéncia de fenomèns meteorologics extrèms. 
Atau, cadun des tres darrèri decènnis a estat mès caud qu'er anterior, e eth corresponent ath 2001-2010 a estat eth mès caud enregistrat dempús de que se comencèren a préner mesures esturmentaus ena epòca modèrna e de manèra globau, cap ath 1850. S'estime qu'era temperatura mejana annau mondiau ara superfícia dera Tèrra e des oceans pendent eth decènni 2001-2010 a estat de 14,47ºC, ei a díder, +0,47ºC respècte ara mejana mondiau deth periòde 1961-1990 (14,0ºC) e +0,21ºC peth dessús deth decènni anterior (1991-2000). Ath delà, deth 2014 ath 2016, s'a batut de manèra consecutiva eth recòrd d'an mès caud des de que s'an registres. Toti es ans deth darrèr decènni, lheuat deth 2008, s'an compdat entre es dètz ans mès cauds des que s'a registre. Er an mès caud que s'a enregistrat jamès a nivèu globau a estat eth 2016. 
Aguest escauhament a estat acompanhat per ua rapida disminucion deth gèu marin der Artic e ua acceleracion dera pèrta dera massa neta des masses de gèu continentau dera Antartida e Groenlàndia, e tanben des auti glacèrs deth mon. An estat mès que mès preocupants, pendent tot eth 2016, es temperatures anormaument nautes en tot eth cercle polar artic. Coma resultat dera honuda generalizada deth gèu continentau e der aument de volum esteric per aument dera temperatura dera aigua dera mar, era mieja mondiau deth nivèu dera mar a aumentat a rason d'uns 3 millimètres per an, apuprètz eth doble dera tendéncia observada pendent eth sègle XX (1,6 millimètres per an). Eth nivèu miei mondiau dera mar ei uns 20 centimètres mès naut qu'eth 1880, causa que met en perilh maxim païsi formadi per isles, en Pacific, qu'ath delà son es que mens contribuïssen a crear eth problèma. En Catalonha, coma ena rèsta deth mon, tanben s'a produsit un aument dera temperatura mieja annau (0,23ºC per decènni en periòde 1950-2014), ua reduccion des precipitacions en estiu (5% per decènni) e un increment contrastat dera temperatura superficiau dera mar (0,3ºC per decènni en periòde 1974-2014). Ath delà, era estratègia d'adaptacion as impactes deth cambiament climatic aprovada pera Comission Europèa eth 2013 identifique tota era conca mediterranèa coma ua des zònes d'Euròpa mès vulnerables ath cambiament climatic, damb es sequères e era baisha productivitat des coitius coma es problèmes mès grèus qu'aurà d'afrontar era region, segons es scientifics. 


II
Era prumèra reconeishença internacionau deth problèma deth cambi climatic e deth besonh d'actuar se produsic eth 1992 quan s'aprovèc era Convencion marc des Nacions Unides sus eth cambi climatic, que permetec, en 1997, era signatura deth Protocòl de Kyoto, damb era fin de limitar eth creishement e arténher ua estabilizacion des concentracions de gasi damb efècte ivernacle ena atmosfèra. Es successives conferéncies des parts (COP, pes sigles en anglés) que se celèbren annaument en diuèrses ciutats deth mon hèn eth seguiment deth compliment deth Protocòl e, ath madeish temps, establissen es linhes d'accion qu'an de guidar es politiques publiques entà arténher redusir es emissions de gasi damb efècte ivernacle (mitigacion) e, ath madeish temps, preveir estratègies enes zònes mès vulnerables as impactes deth cambi climatic (adaptacion). Era manca totau d’èxit deth Protocòl de Kyoto –es emissions de gasi damb efècte ivernacle an aumentat globaument an darrèr an dempús de qu’entrèc en vigor– e era de mès en mès propèra irreversibilitat deth problèma alarmèren as Nacions Unides. Coma conseqüéncia, ena COP 21 (2015) se signèc er Acòrd de París, qu'entrèc en vigor en noveme deth 2016. Peth prumèr viatge, totes es poténcies mondiaus, es Estats Units e era China includidi, s'auien metut d’acòrd en afrontar eth cambiament climatic amassa. Aguest hèt non s'auie dat jamès, ne en Protocòl de Kyoto. 
Er Acòrd de París nèish der objectiu primordiau d'evitar depassar, jos cap concèpte, es 2ºC de temperatura globau dera planeta respècte ara epòca preindustriau. Ath delà, er Acòrd recomane un esfòrç addicionau entà non superar es 1,5ºC. Çò que se despren der informe ei qu'era capacitat entà non superar es 2ºC depen de dus factors: eth moment en qué s'apliquen mesures reaus e efectives de mitigacion prigonda e sostenguda en temps e eth besonh d'un desvolopament rapid de naues tecnologies entà enterrar carbòni dera atmosfèra. 
Eth marc que cree er Acòrd de París, damb pòques mesures concrètes, da libertat as estats signataris entà aplicar es mesures de mitigacion e adaptacion que considèren adaptades, a condicion que vagen encaminades a arténher es objectius generaus mercadi. Ei important de remercar era clau solidària en contèxte der Acòrd de París. Demore clar qu'es regions mès riques dera planeta an d'amiar a tèrme es esfòrci mès grani, vist qu'an estat es grani causants deth cambi climatic, sustot pendent es darrèri tres decènnis. Maugrat açò, es pitjors conseqüéncies les patissen zònes dera planeta sense pro recorsi entà lutar contra es terribles efèctes causadi per ua acceleracion en increment d'emissions. 
Laguens d'aguest encastre internacionau, era Union Europèa a assumit, istoricaments, eth papèr de lideratge enes politiques sus eficiéncia energetica e cambiament climatic. Cau destacar çò que se coneish coma Paquet legislatiu d'energia e clima 2013-2020. Se tracte d'un amàs de directives que mèrquen coma objectius incrementar er usatge des energies renovables enquia un 20% deth consum brut d'energia finau, redusir un 20% eth consum d'energia primària pr’amor d’un increment dera eficiéncia energetica e redusir es emissions de gasi damb efècte ivernacle un 20% en orizon deth 2020 en çò que hè ath 1990. Atau madeish, s'a creat e regulat un mercat europèu de comèrç de drets d'emission de gasi damb efècte ivernacle. 
Era creacion d'aguest mercat de comèrç de drets d'emission a comportat era aplicacion des estruments deth mercat ath servici dera reduccion des emissions de gasi damb efècte ivernacle. Maugrat es bones intencions iniciaus, aguest mercat d'emissions non a resultat pro efectiu. Es emissions includides en aguest mecanisme son apuprètz era mitat des emissions dera Union Europèa. Era rèsta d'emissions correspon as nomentadi sectors difusi. Entà afrontar aguestes emissions, era Union Europèa establic un sistèma de repartiment de cargues entre es païsi mejançant era Decision 406/2009/CE deth Parlament Europèu e deth Conselh, deth 23 d'abriu, sus er esfòrç des estats membres entà redusir es emissions de gasi damb efècte ivernacle damb era fin de complir es compromisi aqueridi pera Comunitat enquiath 2020. Aguesta decision pren coma an de referéncia eth 2005, er an en qué entrèc en vigor eth mercat de drets d'emission e, donques, eth prumèr an en qué se produsie era diferenciacion entre emissions sosmetudes ath comèrç de drets d'emission e emissions des sectors difusi. Er objectiu fixat entàs emissions difuses en Estat espanhòu va èster d'ua reduccion eth 2020 d'un 10% respècte as nivèus deth 2005. Vist qu'aguestes emissions corresponen a sectors coma eth transpòrt, er abitatge, es residus, era agricultura e era ramaderia o es gasi fluoradi, s'an d'establir objectius territorializadi que faciliten ua vertadèra governança multinivèu e fòrça mès ambiciosi se de vertat s'afronte eth problèma de manèra conseqüenta damb era sua immensa gravetat. Aguesta territorializacion d'objectius, que Catalonha ei disposada a assumir, aurie de besonh tanben er establiment des recorsi economics adequadi, dera madeisha manèra qu'era Union Europèa metec en mans des estats es recorsi economics procedenti dera generalizacion deth mecanisme dera subasta ena tresau fasa deth mercat de comèrç de drets d'emission (2013-2020), o d'auti recorsi economics que se poguen generar en aplicacion d'ua reforma dera inspeccion e que graven determinadi usatges qu'an un fòrt impacte enes emissions de gasi damb efècte ivernacle. 
Er objectiu establit en encastre dera Union Europèa entath 2020 non ei, totun, un punt d'arribada, mès ua prumèra estapa en camin de reduccion des emissions. En aguest sens, eth Conselh Europèu, en octobre deth 2009, reconeishec, en tot hèr sues es recomanacions deth Grop Intergovernamentau d'Expèrts en Cambi Climatic, qu'en orizon deth 2050 Euròpa e er amàs d'economies desvolopades aurien de plaçar aguesta reduccion en nivèu d'un 80-95% per dejós des valors deth 1990, se se vò limitar er increment dera temperatura mieja a 2ºC respècte ara epòca preindustriau, mès se, coma recomane er Acòrd de París, er objectiu dera societat catalana ei ajudar a limitar er escauhament dera planeta a un maxim d'1,5ºC, es objectius encara an d'èster mès ambiciosi, e s'a d'arribar a ua neutralitat enes emissions de gasi damb efècte ivernacle abans deth 2050. Aguest guardar a miei tèrme implique er establiment d'ua huelha de rota qu'establisque es objectius de reduccion d'emissions de gasi damb efècte ivernacle entath periòde 2020-2050, qu'an de hèr possible a compdar d'aguesta data un scenari nèutre en carbòni, ei a díder, un equilibri entre es emissions antropogeniques de gasi damb efècte ivernacle e era capacitat d’embornau mejançant mecanismes naturaus o antropogenics. 
Catalonha ja hè temps que trabalhe entà redusir es sues emissions. De hèt, eth 2005 inicièc un camin de reduccion d'emissions que l'an plaçada laguens eth marc de compliment des compromisi de Kyoto. Auançar encara mès signifique tanben auançar de cap ar establiment de mecanismes que permeten accedir a hònts de finançament e que, ath madeish temps, compòrten ua reduccion enes emissions de gasi damb efècte ivernacle. Per açò, aguesta lei presente, peth prumèr viatge en Catalonha, un impòst sus es emissions dirèctes de gasi damb efècte ivernacle entàs activitats economiques mès contaminantes. Diferenti estudis apunten qu'ua imposicion dirècta des emissions pòt èster un metòde efectiu entà redusir emissions, atau coma era experiéncia de bèri païsi, mès que mès es nordics, demòstre. Era recaptacion d'aguest impòst, entà que sigue reauments util, s'a de destinar a subvencionar eth desvolopament des energies renovables e a d’auti projèctes sostenibles. 

III
Es compromisi en mitigacion e adaptacion s'an tostemp establit en encastre des estats, en un bastiment de naut cap enjós (top-down). Ara ben, pendent es darrèri ans, atau coma an reconeishut es Nacions Unides, eth ròtle des govèrns nacionaus, regionaus e locaus a estat principau en èxit dera politica climatica. Atau, eth bastiment de baish entà naut (bottom-up) se base en nivèu competenciau, de responsabilitat e d'intervencion des entitats qu'en lenguatge des Nacions Unides se nomenten subnations. Aguest ei eth cas actuau de Catalonha, damb amples competéncies e, donques, damb ua grana capacitat entà subervier autant en nivèu d'emissions de gasi damb efècte ivernacle, fòrça sustot enes emissions difuses, coma enes mesures d'adaptacion as impactes sus es diuèrsi territòris, es sistèmes fisics e es sectors socioeconomics mès vulnerables ath cambiament climatic. 
Cau disposar, en coeréncia damb eth paragraf anterior, d'un encastre legau pròpri adaptat ara realitat politica, sociau, economica, ambientau e culturau de Catalonha que permete d'esclarir e desvolopar pleaments toti es aspèctes qu'en matèria de politica climatica an de guidar es accions des institucions e dera societat catalana entà dotar de mès solidesa era sua accion. 
En çò que hè ath títol competenciau, aguesta lei ei ua norma substanciaument ambientau. Eth sòn objècte e es sues fins li autregen inevitablament aguest caractèr. Era competéncia sus er emparament deth miei ambient se configure coma ua competéncia compartida, ena quau correspon ar Estat espanhòu era determinacion dera norma basica (article 149.1.23 dera Constitucion). Aguesta norma basica, totun, non pòt auer ua estenduda  qu'empedisque ara Generalitat er establiment de politiques pròpries er aguest encastre o que vuede de contengut era competéncia autonomica, principi qu'a estat sancionat repetidament peth Tribunau Constitucionau e que recuelh er article 111 der Estatut d'autonomia de Catalonha. Aguest principi delimite era artenhuda de çò que s'a de compréner per norma basica. Er article 144.1.i der Estatut atribuís tanben ara Generalitat era competéncia en matèria de regulacion deth regim d'autorizacion e seguiment dera emission de gasi damb efècte ivernacle e er article 144.5 deth madeish cors legau li atribuís era competéncia entar establiment d'un servici meteorologic pròpri, competéncia que compren eth subministrament d'informacion meteorologica e climatica, en tot includir-i eth pronostic, eth contròtle e eth seguiment des situacions meteorologiques de risc, e tanben era recèrca en aguesti encastres e era elaboracion dera cartografia climatica. 
Totun, non se pòt desconéisher que, peth caractèr complèxe e transversau deth cambiament climatic, aguesta lei suberven tanben en d’auti encastres sectoriaus, vist que, entà arténher era volontat exprimida de contribuïr a ua societat sostenibla, nèutra en emissions e melhor adaptada as impactes deth cambi climatic, cau ua accion des diuèrsi sectors economics e sus es sistèmes naturaus, sigue coma subjèctes actius entara reduccion des emissions o entà minimizar es efèctes qu'eth cambiament climatic pòt produsir en aguesti sectors e sistèmes. 
Aguest caractèr transversau, reconeishut exprèssament per article 46.3 der Estatut, determine qu'era accion des poders publics entà afrontar eth cambi climatic s'a de desvolopar per miei de d'auti títols competenciaus que hèn allusion a matèries que se pòden veir afectades pera luta contra eth cambi climatic. Airaus e encastres coma era agricultura, era ramaderia, era pesca, eth cauquilhumatge, es recorsi idrics, era energia, er abitatge, er urbanisme, era mobilitat, era salut, eth torisme, es sectors industriaus, es infraestructures, era gestion forestau o er emparament civiu se veiràn afectadi d'ua manèra o de ua auta. Atau madeish, eth desvolopament des politiques sectoriaus en cadun d'aguesti encastres a impacte sus era intensificacion o mitigacion deth cambi climatic. 
En efècte, son diuèrsi es precèptes der Estatut qu'autregen ara Generalitat era competéncia exclusiva en exercici des dus principaus èishi d'accion envèrs eth cambiament climatic: era mitigacion e era adaptacion. Correspon ara Generalitat era competéncia exclusiva en matèria d'agricultura, ramaderia e gestion forestau; gestion deth cicle dera aigua; caça e pesca maritima e recreativa; emergéncies e emparament civiu; abitatge; infraestructures deth transpòrt -e, donques, era competéncia exclusiva sus pòrts, aeropòrts e elipòrts que non siguen d'interès generau-; transpòrts terrèstres, de viatgèrs e de mercaderies per carretèra, camin de hèr e cable, transpòrt maritim e fluviau; espacis naturaus; organizacion deth territòri e deth paisatge, deth litorau e der urbanisme; recèrca, desvolopament e innovacion tecnologica; salut, e torisme. 
Er article 133 der Estatut autrege ara Generalitat era competéncia compartida en matèria d'energia, competéncia qu'includís, en tot cas, eth foment e era gestion des energies renovables e dera eficiéncia energetica. Ad aguesti efèctes cau destacar era importància dera energia en amàs d'emissions de gasi damb efècte ivernacle en Catalonha. Atau, segons donades deth 2012, er amàs deth cicle energetic (produccion, transformacion, transpòrt, distribucion e consum d'energia) represente eth 76% des emissions totaus de gasi damb efècte ivernacle e eth 93% des emissions de dioxid de carbòni. Aguestes donades mòstren que, entà abordar era luta contra es causes deth cambiament climatic, son clau es politiques energetiques de generacion, distribucion e modèls de consum. 
Per conseqüent, cau ua vertadèra transicion entà arténher un nau modèl energetic non depenent des combustibles fossils, en tot hèr maxima era utilizacion des hònts d'energia renovabla autoctòna, damb er objectiu d'arténher un modèl energetic cent per cent renovable a long tèrme, damb er orizon deth 2050. 

IV
Era luta contra eth cambiament climatic ei un gran rèpte en qué era contribucion des govèrns nacionaus e locaus ei fondamentau ena mesura que fòrça des politiques a desvolopar per aguestes institucions de govèrn subervien enes procèssi qu'altèren era composicion dera atmosfèra e era capacitat d'adaptacion as impactes. 
Era aprobacion d'aguesta lei a de perméter refortilhar eth posicionament internacionau e eth lideratge qu'enquia ara a mantengut Catalonha enes fòrums internacionaus, en plaçar-se coma ua nacion capdauantèra non sonque pera assisténcia de manèra ininterrompuda tàs reünions mondiaus des Conferéncies des Parts dera Convencion encastre des Nacions Unides a compdar deth 2003, mès tanben peth trabalh hèt en camp dera accion climatica. Atau, en 2005, era Generalitat e er Institut d'Estudis Catalans publiquèren eth «Prumèr informe sus eth cambiament climatic en Catalonha», informe que s'actualizèc e agranic en deseme deth 2010. En deseme deth 2006, mejançant eth Decret 573/2006, deth 19 de deseme, de reestructuracion parciau deth Departament de Miei ambient e Abitatge, se creèc eth Burèu Catalan deth Cambi Climatic, qu'a anat bastint un amàs d'esturments de planificacion sectoriau, plans, estratègies e programes, aprovadi mejançant diuèrsi acòrds deth Govèrn, que, se plan non an eth caractèr de normes juridicament ligants, s'articulen coma èishi dera politica catalana envèrs eth cambiament climatic. En encastre deth Govèrn ei era Comission Interdepartamentau deth Cambi Climatic qui coordine e supervise es politiques climatiques. 
Entre aguestes politiques cau nomentar eth Plan encastre de mitigacion deth cambiament climatic en Catalonha (2008-2012), aprovat era tardor deth 2008; eth Plan dera energia e cambi climatic de Catalonha (Pecacc, 2012-2020), elaborat peth Departament d'Empresa e Aucupacion, mejançant er Institut Catalan d'Energia, e eth Departament de Territòri e Sostenibilitat, e aprovat en octobre deth 2012; era Estratègia catalana d'adaptacion ath cambiament climatic, orizon 2013-2020 (Escacc), aprovada en noveme deth 2012 e revisada en març deth 2017; eth Programa d'acòrds volontaris e era incorporacion deth vector cambi climatic ena avaloracion ambientau deth planejament urbanistic entà complir çò qu'establís era Lei 6/2009, deth 28 d'abriu, d'avaloracion ambientau de plans e programes. D'autes mesures d'accion climatica an estat era creacion de centres de recèrca, eth desvolopament e era participacion de fòrça municipis ena iniciativa europèa deth Pacte de bailes e bailesses, era participacion en Observatòri Pirenenc deth Cambi Climatic e era Estratègia d'implantacion deth veïcul electric en Catalonha (Ivecat) entath periòde 2010-2015. 
Aguesta lei tanben suberven en aspèctes relatius as administracions locaus, principaus entà arténher qu'era aplicacion des politiques en matèria de cambi climatic sigue efectiva. Atau, es govèrns locaus, d'acord damb er article 84.2 der Estatut, an competéncies pròpries en encastre des politiques autant de mitigacion coma d'adaptacion ath cambi climatic, e concrètament, sus es matèries següentes: era organizacion e era gestion deth territòri, er urbanisme e era disciplina urbanistica, era conservacion e era mantenença des bens de domeni public locau, er emparament civiu e era prevencion de huecs, era formulacion e era gestion de politiques entar emparament deth miei ambient e eth desvolopament sostenible, e era regulacion, gestion e vigilància des activitats e es usatges que s'amien a tèrme enes plages, es arrius, es lacs e era montanha, entre d'auti. 
Era volontat des entitats locaus de contribucion activa ara recèrca de solucions as rèptes deth cambi climatic, autant en çò que hè ara mitigacion d'emissions de gasi damb efècte ivernacle coma en çò que hè ara adaptacion as impactes, a demorat plan evidenta damb era sua participacion enes iniciatives europèes deth Pacte de bailes e bailesses e «Bailes e bailesses pera adaptacion», ues iniciatives que compòrten era assumpcion deth compromís damb es objectius establidi pera Union Europèa a nivèu locau. En aguest sens, cau destacar eth trabalh der Observatòri Metropolitan deth Cambiament Climatic (Metroobs). En aguest contèxte, aguesta lei vò contribuïr a superar es dificultats pròpries de coordinacion e hèr possible qu'es administracions nacionaus e locaus, e tanben es diuèrsi sectors socioeconomics, siguen coerenti enes sues planificacions sectoriaus damb es objectius de reduccion de gasi damb efècte ivernacle e d'adaptacion as impactes deth cambiament climatic. Era integracion dera accion climatica enes planificacions e programacions sectoriaus mejançant aguesta lei a de perméter qu'aguest marc normatiu sigue un mejan adaptat entà transformar eth modèl energetic e economic en un modèl nèutre en emissions de gasi damb efècte ivernacle, mès sostenible, mès eficient damb er usatge des recorsi e mès coesionat economicament, sociaument e territoriaument. 

V
Damb aguesta lei se perseguissen, basicament, cinc fins. En prumèr lòc, arténher que Catalonha redusisque autant es emissions de gasi damb efècte ivernacle coma era vulnerabilitat as impactes deth cambi climatic, afavorir era transicion cap a un modèl nèutre en emissions de gasi damb efècte ivernacle e, ath madeish temps, transformar eth modèl de produccion e accès as recorsi naturaus e energetics. En dusau lòc, refortilhar e agranir es estratègies e es plans que s'an elaborat pendent es darrèri ans en encastre deth cambi climatic. En tresau lòc, promòir e garantir era coordinacion de toti es esturments de planificacion sectoriau restacadi damb eth cambiament climatic e era coordinacion de totes es administracions publiques catalanes, e tanben fomentar era participacion des ciutadans, des agents sociaus e des agents economics. En quatau lòc, vier un país capdauantèr ena investigacion e aplicacion de naues tecnologies que contribuïsquen ara mitigacion, e tanben a redusir era dependéncia energetica de Catalonha de recorsi energetics extèrns, ara descarbonizacion e ara desnuclearizacion. Fin finau, hèr visible eth ròtle de Catalonha en mon, autant en projèctes de cooperacion coma ena participacion enes fòrums globaus de debat sus eth cambi climatic. 
CAPÍTOL PRELIMINAR. DISPOSICIONS GENERAUS
Article 1. Objècte
Er objècte d'aguesta lei ei era regulacion des mesures encaminades ara mitigacion e era adaptacion ath cambi climatic, era definicion deth modèl de governança dera Administracion publica en çò que hè ath cambi climatic e er establiment d'impòsti coma esturment entà actuar contra eth cambiament climatic. 

Article 2. Finalitats
1. Aguesta lei a coma fins redusir es emissions de gasi damb efècte ivernacle e era vulnerabilitat as impactes deth cambi climatic, afavorir era transicion cap a ua economia nèutra en emissions de gasi damb efècte ivernacle, competitiva, innovadora e eficienta en usatge de recorsi. 
2. Ath delà des fins a qué hè referéncia er apartat 1, son fins especifics d'aguesta lei: 
a) Contribuïr ara transicion de cap a ua societat en qué eth consum de combustibles fossils tende a èster nul, damb un sistèma energetic descentralizat e damb energies cent per cent renovables, fondamentaument de proximitat, damb er objectiu d'arténher un modèl economic e energetic non depenent des combustibles fossils ne nuclears en 2050. 
b) Redusir era vulnerabilitat dera poblacion, des sectors socioeconomics e des ecosistèmes terrèstres e marins deuant es impactes advèrsi deth cambi climatic, e tanben crear e refortilhar es capacitats nacionaus de responsa ad aguesti impactes. 
c) Adaptar es sectors productius e incorporar era analisi dera resiliéncia ath cambi climatic ena planificacion deth territòri, es activitats, es infraestructures e es edificacions. 
d) Fomentar era educacion, era recèrca, eth desvolopament e era transferéncia de tecnologia, e difóner era coneishença en matèria d'adaptacion e mitigacion deth cambiament climatic. 
e) Establir mecanismes que provedisquen informacion objectiva e avalorabla sus toti es aspèctes restacadi damb eth cambi climatic, era sua evolucion temporau e es sòns impactes. 
f) Promòir era participacion ciutadana e era des agents economics e sociaus ena elaboracion e avaloracion des politiques climatiques. 
g) Fixar es esturments de seguiment des emissions de gasi damb efècte ivernacle de Catalonha e entàs diuèrsi sectors, productes e servicis, pendent tot eth sòn cicle de vida. 
h) Definir es objectius de reduccion d'emissions de gasi damb efècte ivernacle de Catalonha, establir es corresponents pressupòsti de carbòni globaus e desagregadi a nivèu sectoriau en tot préner coma basa eth sòn potenciau de reduccion. 
i) Impulsar eth compliment des compromisi internacionaus envèrs eth cambiament climatic que restaquen era Generalitat e era quòta aliquòta corresponenta des tractats internacionaus soscriti per Estat espanhòu, d'acord damb es critèris de despartiment d'esfòrci qu'agen establidi. 
3. Era responsabilitat en assolidatge des fins d'aguesta lei ei compartida peth Govèrn, es entitats locaus, es sectors productius, es agents politics, sociaus e economics, e es ciutadans en generau. 
4. Eth Govèrn, enes encastres damb incidéncia de competéncies de d'autes administracions publiques, a de velhar entà qu'eth desvolopament sigue coerent damb es fins d'aguesta lei, mejançant era aplicacion des mecanismes de collaboracion adaptadi. 
Article 3. Principis d'accion 
1. Son principis d'accion dera Administracion publica entà arténher es objectius d'aguesta lei es principis de deguda avaloracion, calcul objectiu e eficacitat. 
2. Eth principi de deguda avaloracion compòrte eth déuer des poders publics d'avalorar continuaument e periodicament er impacte ambientau de quinsevolhe politica publica en vigor o prospectiva entà qu'eth sòn resultat s'age de tier en compde ena prenuda de decisions en çò que hè ara politica concrèta. 
3. Eth principi de calcul objectiu compòrte eth foment dera metuda en practica de mecanismes de calcul objectiu, d'acord damb critèris nacionaus e internacionaus acceptadi, der impacte ambientau dera accion umana en un determinat sector. 
4. Eth principi d'eficacitat compòrte eth déuer d'adoptar es decisions juridiques e politiques mès eficientes disponibles en cada moment entà arténher es objectius. 
5. Es principis de deguda avaloracion, calcul objectiu e eficacitat s'an de tier en compde damb caractèr generau e enes encastres dera agricultura e ramaderia, era aigua, era biodiversitat, es bòsqui e era gestion forestau, era energia, era indústria, es servicis e eth comèrç, era pesca, es infraestructures, es residus, era salut, es transpòrts e era mobilitat, eth torisme, es universitats e era recèrca, e er urbanisme e er abitatge. 
Article 4. Definicions
As efèctes d'aguesta lei, se compren per:
a) Adaptacion: capacitat d'ajustament des sistèmes naturaus o umans ath cambiament climatic e as sòns impactes entà moderar-ne es damatges o profitar-ne es oportunitats. 
b) An base: an que, se non s'especifique eth contrari, servís de referéncia entath calcul des objectius de reduccion d'emissions de gasi damb efècte ivernacle en contèxte deth Protocòl de Kyoto, qu'entrèc en vigor eth 2005. Se considère coma an base eth 1990. 
c) Cambiament climatic: cambiament en climat atribuït dirèctament o indirèctament ara activitat umana, qu'altère era composicion dera atmosfèra mondiau e que se some ara variabilitat naturau deth clima observada pendent periòdes comparables. 
d) Economia circulara: economia que promò era eficiéncia en usatge des recorsi entà arténher un naut nivèu de sostenibilitat, per miei der ecodessenh, era prevencion e era minimizacion dera generacion de residus, era reutilizacion, er apariament, era remanufacturacion e eth reciclatge des materiaus e productes, deuant dera utilizacion de matèries prumères vèrges. 
e) Bastissa de consum energetic lèu nul: bastissa damb un nivèu d'eficiéncia energetica fòrça naut, calculada d'acòrd damb era metodologia qu'establís er annèx I dera Directiva 2010/31/UE deth Parlament Europèu e deth Conselh, deth 19 de mai, relativa ara eficiéncia energetica des bastisses. Era quantitat lèu nulla o fòrça baisha dera energia requerida a d'èster longament curbida per energia procedenta de hònts renovables, includida era energia produsida in situ o en entorn dera bastissa. 
f) Embornau: resèrva qu'absorbís o emmagazine carbòni coma part deth cicle naturau deth carbòni. Es embornaus mès comuns son er ocean, era atmosfèra, eth solèr, es bòsqui e era vegetacion. 
g) Emissions indirèctes: emissions de gasi damb efècte ivernacle que son conseqüéncia des activitats dera organizacion, mès provien de hònts que son proprietat de d'autes organizacions o son controtlades per d’autes organizacions. S'excludissen der encastre des emissions indirèctes es emissions que son conseqüéncia deth consum d'energia electrica. 
h) Scenari climatic: representacion versemblanta e simplificada deth clima futur. 
i) Gasi damb efècte ivernacle (GEI): compausants gasosi dera atmosfèra, autant naturaus coma d'origina antropogenica, qu’absorbissen e reemeten radiacion infraroja. Son es reguladi pera Convencion encastre des Nacions Unides sus eth cambi climatic. 
j) Grana reabilitacion: amàs d'òbres que consistissen en esbauçament d'ua bastissa en tot sauvar-ne unicament es façades o en ua accion globau qu'afècte ara estructura o ar usatge generau dera bastissa o er abitatge reabilitat. 
k) Indicador de cambiament climatic: expression dera evolucion d'ua variabla restacada damb era avaloracion des politiques de cambiament climatic, coma es emissions de gasi damb efècte ivernacle en Catalonha, eth balanç energetic de Catalonha, eth nombre de viatges hèti en Catalonha e eth mòde de transpòrt, es dades sus era disponibilitat d'aigua o er estrès idric de Catalonha. 
l) Mitigacion: intervencion antropogenica qu'a per objectiu redusir es emissions de gasi damb efècte ivernacle o melhorar es embornaus. 
m) Pressupòsti de carbòni: quòta d'emissions de gasi damb efècte ivernacle assignada a ua entitat, ua organizacion o un territòri pendent un determinat periòde.
n) Projeccion climatica: pronostic deth clima, resultat d'obtier ua estimacion dera evolucion reau deth clima en futur, per exemple a escales de temps sasoèrs, interannaus o mès perlongades. Vist qu'era evolucion deth sistèma climatic pòt èster fòrça sensibla as condicions iniciaus, aguestes prediccions acostumen a èster probabilistiques. 
o) Recors energetic: substància qu'òm ne pòt obtier energia per miei de diuèrsi procèssi. 
p) Resiliéncia: capacitat d'un sistèma uman o naturau entà anticipar o absorbir es efèctes d'un eveniment climatic advèrs d'ua manèra oportuna e eficienta, entà adaptar-se-i o entà recuperar-se'n. 
q) Vulnerabilitat: grad en qué un sistèma ei susceptible o incapable d'afrontar es efèctes advèrsi deth cambi climatic, en tot includir-i era variabilitat e es extrèms climatics. Eth grad de vulnerabilitat depen deth caractèr, era magnitud e era rapidesa des variacions climatiques e des fluctuacions a qué ei exposat un sistèma o sector, e tanben dera sua sensibilitat e capacitat d'adaptacion. 
CAPÍTOL I. MITIGACION DETH CAMBI CLIMATIC 
Article 5. Objectius de reduccion d'emissions de gasi damb efècte ivernacle
1. Eth Govèrn a de presentar ath Parlament es objectius de reduccion d'emissions de gasi damb efècte ivernacle e des contaminants der aire entàs periòdes de compliment qu'establisquen era Union Europèa e era Organizacion Mondiau dera Salut entà qu'eth Parlament, s'ei pertinent, les apròve. Aguesti objectius s'an de revisar cada cinc ans. Sonque se pòden modificar abans dera dita revision se s'an naues coneishences que pòden alterar substanciaument es paramètres des bases entara prenuda de decisions. 
2. Er objectiu entà cada periòde de compliment se fixe en tot préner coma referéncia era reduccion acordada entar amàs dera Union Europèa e es critèris de despartiment d'esfòrci qu'era Union Europèa fixe entàs estats membres, en tot incorporar-i tostemp es actualizacions qu'era Conferéncia des Parts (COP) dera Convencion marc des Nacions Unides sus eth cambi climatic establisque. 
Article 6. Encastre estrategic de referéncia de mitigacion 
1. Eth Govèrn a d'aprovar er Encastre estrategic de referéncia de mitigacion, en tèrme d'un an a compdar dera data de publicacion d'aguesta lei, a proposicion dera Comission Interdepartamentau deth Cambi Climatic e damb era participacion des entitats locaus e es auti actors implicadi. Aguest encastre estrategic a ua validesa de cinc ans. Eth Govèrn a de presentar ath Parlament informes annaus sus eth sòn compliment. 
2. Eth Marc estrategic de referéncia de mitigacion ei er esturment que remasse es objectius d'emissions de gasi damb efècte ivernacle e des contaminants der aire entàs periòdes consideradi, e tanben ua proposicion des mesures de besonh entà artenher-les de manèra planificada e en tot establir indicadors quantitatius annaus der impacte des accions. Aguest marc estrategic, detalhat sectoriaument, ei de compliment obligatòri entàs actors implicadi. 
Article 7. Pressupòsti de carbòni 
1. Es pressupòsti de carbòni, coma mecanisme de planificacion e seguiment entara integracion des objectius d'aguesta lei enes politiques sectoriaus, s'an de concretar d'acòrd damb er article 5. S'establissen per periòdes de cinc ans e s'apròven damb ua auança de dètz ans. 
2. Correspon ath Parlament d'aprovar es pressupòsti de carbòni, a proposicion deth Govèrn, en tot préner coma basa es recomanacions deth Comitat d'Expèrts sus eth Cambi Climatic e en tot presentar-les prealablament ara Taula Sociau deth Cambi Climatic. 
3. Es pressupòsti de carbòni, ath delà dera quantitat totau d'emissions permetudes entar amàs de Catalonha, an d'indicar quina part correspon as sectors curbidi per un sistèma de comèrç de drets d'emission, en amàs, e quina part correspon a sectors non curbidi per aguest sistèma, tanben en amàs. 
4. Entà establir cada pressupòst de carbòni, s'an de tier en compde, entre d'auti factors, era coneishença scientifica, es impactes sus es diferenti sectors e es potenciaus de reduccion de cadun, es circonstàncies economiques e sociaus, era competitivitat, era politica energetica, es scenaris d'emissions e es naui tractats internacionaus. 
Article 8. Inventari d'emissions ara atmosfèra e d’embornaus de CO2 de Catalonha 
1. Eth departament competent en matèria de miei ambient, entà hèr eth seguiment des emissions e era planificacion des politiques, a d'elaborar er Inventari d'emissions ara atmosfèra e d’embornaus de CO2 de Catalonha. Aguest inventari remasse es emissions ara atmosfèra de substàncies procedentes autant de hònts naturaus coma antropogeniques que pòden subervier ena salut des persones, ena degradacion de materiaus, enes èstes viui e en foncionament des ecosistèmes, d'acòrd damb era lista de contaminants der annèx I. 
2. Es emissions des gasi damb efècte ivernacle includidi en Inventari d'emissions ara atmosfèra e d’embornaus de CO2 de Catalonha e era evolucion dera capacitat de captacion deth dioxid de carbòni des embornaus constituïssen er Inventari d'emissions de GES de Catalonha, que s'a d'elaborar d'acòrd damb es critèris definidi pera Union Europèa e peth Grop Intergovernamentau d'Expèrts en Cambi Climatic. 
3. Es inventaris d'emissions s'an d'actualizar annaument e an d'èster disponibles en portau institucionau dera Generalitat. 
4. Eth departament competent en matèria de miei ambient a d'elaborar, damb ua periodicitat non superiora a cinc ans, era peada de carbòni de Catalonha, en qué, ath delà des emissions estimades d'acòrd damb es inventaris a qué hè referéncia er apartat 2, s'an de tier en compde es importacions e exportacions. 
CAPÍTOL II. ADAPTACION ATH CAMBI CLIMATIC 
Article 9. Objectius
Es objectius que cau arténher en çò que hè ara adaptacion ath cambi climatic se corresponen damb es fins a qué hèn referéncia es letres b e c der article 2.2. 

Article 10. Encastre estrategic de referéncia d'adaptacion 
1. Eth departament competent en matèria de cambi climatic a d'elaborar, amassa damb es auti departaments e damb era participacion des actors implicadi, damb era presentacion prealabla ara Taula Sociau deth Cambi Climatic, er encastre estrategic de referéncia d'adaptacion, qu'a de remassar: 
a) Era avaloracion des impactes, d'acòrd damb er estat dera coneishença. 
b) Era identificacion des sistèmes naturaus, des territòris e des sectors socioeconomics mès vulnerables. 
c) Ua proposicion des mesures d'adaptacion de besonh entà redusir era vulnerabilitat. 
2. Eth Govèrn apròve er Encastre estrategic de referéncia d'adaptacion ath cambi climatic a proposicion dera Comission Interdepartamentau deth Cambi Climatic, en tot tier en compde es informes sus eth cambiament climatic en Catalonha. 
3. Es departaments dera Generalitat, enes encastres que son objècte d'atencion en aguesta lei, an d'integrar ena sua planificacion e programacion sectoriau, damb era participacion des entitats locaus e es auti actors implicadi, es objectius referents ara reduccion dera vulnerabilitat as impactes deth cambi climatic que remasse er Encastre estrategic de referéncia d'adaptacion. 
Article 11. Esturments de planificacion e programacion 
1. Damb era fin de redusir era vulnerabilitat as impactes deth cambi climatic, es esturments de planificacion e programacion sectoriau an de tier en compde: 
a) Era avaloracion sistematica des impactes observadi e previsti deth cambi climatic sus es sectors socioeconomics, es sistèmes productius, es sistèmes naturaus e es territòris mès vulnerables. 
b) Era coneishença disponibla en matèria de projeccions climatiques en Catalonha entà diuèrsi orizons temporaus. 
c) Er establiment des mesures de responsa viables economicament, sociaument e ambientaument qu'an d'adoptar es institucions publiques e es agents privadi damb er objectiu d'adaptar-se as impactes deth cambi climatic. 
d) Un sistèma de seguiment des efèctes dera planificacion en matèria d'adaptacion. 
2. Es naui plans e projèctes an d'includir en informe d'impacte ambientau ua avaloracion d'adaptacion as efèctes deth cambi climatic d'acòrd damb es scenaris mès probables previsti en informes deth Grop Intergovernamentau d'Expèrts en Cambi Climatic. 
Article 12. Projeccions climatiques 
1. Eth Servici Meteorologic de Catalonha a d'elaborar e revisar es projeccions climatiques de Catalonha. Es projeccions s'an de basar enes scenaris establidi peth Grop Intergovernamentau d'Expèrts sus eth Cambi Climatic, en tot comparar es resultats segons diuèrsi scenaris. Aguestes projeccions son era basa dera coneishença en aguest encastre entath desvolopament der encastre estrategic de referéncia d'adaptacion e des planificacions sectoriaus respectives. 
2. Eth Servici Meteorologic de Catalonha a de proporcionar informacion ath public, periodicament, sobre:  
a) Er estat deth clima en Catalonha, qu'includís era avaloracion dera evolucion deth clima passat. 
b) Es projeccions climatiques e es cambis que se demoren enes variables meteorologiques de temperatura, precipitacion, umiditat relativa e velocitat deth vent, entre d'autes. 
c) Era analisi tecnica comparativa en çò que concernís as resultats de projeccions anteriores, autant tocant as valors observades coma as projectades. 
CAPÍTOL III. POLITIQUES SECTORIAUS
Article 13. Reduccion dera vulnerabilitat ath cambi climatic e reduccion des emissions de gasi damb efècte ivernacle
1. S'an d'integrar ena planificacion, era execucion e eth contròtle des politiques sectoriaus deth Govèrn es mesures adequades entà redusir era vulnerabilitat ath cambi climatic d'acòrd damb çò qu'establís aguest capítol. 
2. D'acòrd damb er apartat 1, eth departament competent en matèria d'emparament civiu a d'includir enes plans d'emergéncia e d'emparament civiu en vigor es modificacions que calgue coma conseqüéncia der increment dera intensitat e era frequéncia des fenomèns meteorologics extrèms. 
3. Ath delà de çò qu’establís er apartat 1, s'an d'integrar tanben, enes sectors susceptibles de generar emissions de gasi damb efècte ivernacle, mesures entà redusir aguestes emissions. 
4. Eth Govèrn pòt adoptar mesures addicionaus as qu'establís aguesta lei enes sòns esturments de planificacion, entà garantir eth compliment des objectius de mitigacion e d'adaptacion qu'establissen es articles 5 e 9. 
Article 14. Agricultura e ramaderia 
1. Es mesures que s'adòpten en matèria d'agricultura e ramaderia an d'anar encaminades a redusir era vulnerabilitat, es emissions de gasi damb efècte ivernacle, eth malbaratament alimentari e eth consum de recorsi, e concrètament an d'anar encaminades a:  
a) Eth foment prioritari des mesures adreçades ara intensificacion des modernizacions d’adaiguatge que compòrten un profitament dera aigua melhor e mès racionau, damb era maxima eficiéncia energetica. 
b) Era metuda en valor d'espècies o varietats pròpries, principaument autoctònes, qu'agen mès capacitat entà adaptar-se as naues condicions climatiques d'acòrd damb trabalhs genetics e ecofisiologics. 
c) Era utilizacion progressiva de fertilizants d'origina organica en substitucion des fertilizants de sintèsi quimica. 
d) Era adeqüacion dera dimension deth ramat ara capacitat de carga ambientau deth territòri e era minimizacion des emissions derivades des dejeccions pageses per miei des diferenti tipes de gestion, en tot includir-i era obtencion d'energia e de hiems organics de naut rendiment. 
e) Era promocion des productes agraris ecologics e de proximitat per miei des esturments de supòrt qu'a eth Govèrn entà arténher ua agricultura e ua ramaderia que poguen desvolopar varietats locaus adaptades as naues condicions climatiques, e entà auançar cap a un modèl de sobeiranetat alimentària de qualitat extrèmament eficienta. 
f) Era elaboracion d'un mapa de vulnerabilitats des coitius e es espècies animaus d'interès productiu mès susceptibles de patir es impactes climatics previsti. 
g) Eth foment des sistèmes de coitiu minim, era ramaderia extensiva e eth peisheu, includit eth peisheu deth sotabòsc, e es practiques agricòles que n'incrementen era capacitat d’embornau. 
h) Er establiment de mesures qu'eviten era degradacion des solèrs e faciliten er emmagazinatge de carbòni enes solèrs per miei d'ua melhora dera gestion dera matèria organica, es cobèrtes vegetaus e eth coitiu de conservacion. 
i) Eth foment deth cambi dera maquinària agricòla, de sòrta qu'incorpòre naues tecnologies d'estauvi energetic e mens contaminantes que redusisquen es emissions de gasi damb efècte ivernacle. 
2. Entà redusir era vulnerabilitat e es emissions de gasi damb efècte ivernacle deth sistèma agrari, s'a de: 
a) Incorporar ara planificacion der adaiguament agricòla es impactes observadi e projectadi deth cambi climatic en Catalonha, damb ua atencion especiau ath risc d'una garantida insufisenta ena disponibilitat d'aigua entar adaiguament e entara ramaderia d'acòrd damb era planificacion idrologica. 
b) Crear un modèl entà convertir es granges en isles productores d'energia entar autoconsum e entara comunitat mès propèra, garantir-ne eth provediment a tot eth territòri, garantir naui interèssi ath sector primari e crear un esturment que permete ath consumidor conéisher era peada de carbòni e idrica generada pera produccion d'un aliment. 
Article 15. Pesca e aqüacultura
1. Es mesures que s'adòpten en matèria de pesca e aqüacultura an d'anar encaminades a redusir-ne era vulnerabilitat as impactes estacadi ath cambi climatic, a aumentar-ne era resiliéncia e a redusir progressivament es emissions de gasi damb efècte ivernacle d'aguestes activitats, e concrètament an d'anar encaminades a: 
a) Eth foment prioritari des mesures adreçades ara adaptacion dera pesca e era aqüacultura as impactes deth cambiament climatic, ara maximalizacion dera eficiéncia energetica deth sector e ara reduccion progressiva des emissions de gasi damb efècte ivernacle. 
b) Era metuda en valor d'espècies e varietats pròpries o foranes adaptades as naues condicions ambientaus. 
c) Era promocion des productes de proximitat per miei des estruments de supòrt qu'a eth Govèrn entà arténher ua pesca e ua aqüacultura sostenibles e de qualitat, extrèmament eficienta en consum de recorsi. 
d) Er establiment d'objectius entà redusir emissions de gasi damb efècte ivernacle e contaminants atmosferics, en tot promòir era transicion cap as energies non contaminantes. 
e) Eth restabliment, era conservacion e era gestion de manèra sostenibla des ecosistèmes marins e litoraus entà arturar es efèctes deth cambi climatic, e tanben es accions entà evitar era destruccion, era suberespleita, era contaminacion d'abitats e es autes pressions antropogeniques. 
f) Eth foment des modalitats de pesca de baish impacte ambientau. 
g) Er ampliament dera sensibilizacion e era conscienciacion ciutadana entà melhorar era comprenença publica sus er estat dera mar e es impactes que patís. 
2. Entà redusir era vulnerabilitat as impactes estacadi ath cambiament climatic, aumentar era resiliéncia e redusir progressivament es emissions de gasi damb efècte ivernacles d'aguestes activitats, s'a de: 
a) Incorporar ara planificacion es impactes observadi e projectadi deth cambi climatic en Catalonha, damb ua atencion especiau ath risc d'ua intensificacion des fenomèns meteorologics extrèms, er aument dera temperatura dera mar e era acidificacion des ecosistèmes marins. 
b) Establir e gestionar eficaçament un hilat d'airaus marins protegidi entà arturar era pèrta de biodiversitat e melhorar era resiliéncia des ecosistèmes marins. 
Article 16. Aigua
1. Es mesures que s'adòpten en matèria d'aigua an d'anar encaminades a redusir era vulnerabilitat deth sistèma idric, e concrètament a: 
a) Era recuperacion e era conservacion en bon estat des aigües continentaus e, en cas des sosterranhes, coma resèrva estrategica entàs periòdes de sequèra e es efèctes deth cambiament climatic. 
b) Era aplicacion de mesures en encastre economic entara restauracion progressiva e integrau des ecosistèmes e entara gestion deth cicle dera aigua. 
c) Era derivacion damb caractèr prioritari des recorsi idrics artenhudi damb melhores d'estauviament e eficiéncia entar assolidatge des objectius de qualitat des ecosistèmes aquatics e, en cas de sequèra extrèma, entara sufisença urbana. 
d) Era avaloracion dera vulnerabilitat enes diuèrses masses d'aigua continentaus e litoraus a compdar deth diagnostic deth document d'impactes e pressions des successius plans de gestion idrologica e es mesures d'adaptacion de besonh. 
2. Entà redusir era vulnerabilitat deth sistèma idric, s'an d'implantar cabaus de mantenença enes corsi fluviaus des conques intèrnes de Catalonha, segons aquerò qu'establís era planificacion idrologica, e revisar-les successivament en foncion dera evolucion des variables climatiques, damb garantides sufisentes entà qu'er estat ecologic des masses d'aigua afectades non patisque un deteriorament irreversible. En cas des conques de caractèr intercomunitari, es mesures s'an d'aplicar enes tèrmes que s'acòrden damb es organs de conca corresponents. 
3. Era interconnexion des hilats d'aprovisionament coma mesura qu'autrege seguretat ath sistèma d'aprovisionament d'aigua potabla sonque s'a de hèr en cassi excepcionaus, e a condicion que non compòrte ua interconnexion de conques idriques que pogue dar lòc a transvasaments permanents entre conques. Aguesta interconnexion non a d'implicar ua captacion d'aigües que hèsque disminuïr d'ua manèra importanta eth cabau ecologic aigües enjós deth punt de captacion. 
4. Eth subministrament en alta en tot eth territòri de Catalonha a d'auer caractèr public. 
Article 17. Biodiversitat
1. Es mesures que s'adòpten en matèria de biodiversitat an d'anar encaminades tà preservar era biodiversitat e redusir-ne era vulnerabilitat, e concrètament an d'anar encaminades a:  
a) Era avaloracion des impactes deth cambi climatic enes mesures de planificacion e de gestion des espacis naturaus entà garantir-i era conservacion dera biodiversitat. 
b) Era preservacion dera permeabilitat ecologica e era non-fragmentacion des abitats e des sistèmes naturaus, e era garantida, ena planificacion damb incidéncia territoriau, dera connectivitat entre aguesti abitats e sistèmes naturaus. 
c) Era preservacion deth miei naturau e era biodiversitat coma un element estructurau dera politica ambientau. 
d) Eth besonh d'evitar era proliferacion en miei naturau d'espècies alloctònes envadidores que poguen representar un risc entara diuersitat e eth foncionament des ecosistèmes autoctòns. 
2. Eth Govèrn a de hèr un inventari des abitats prioritaris e impulsar politiques de conservacion des pradaries de fanerogames marines e des auti abitats damb capacitat d’embornau. 
3. Eth Govèrn a de revisar es plans de gestion des espacis naturaus protegidi en tot tier en compde eth cambi climatic. 
4. S'a d'establir un hilat de resèrves forestaus destinades ara liura dinamica naturau que sigue representativa der amàs e era diuersitat des ecosistèmes forestaus de Catalonha, centrada prioritàriament en bòsqui madurs e de nauta valor naturau. 
Article 18. Bòsqui e gestion forestau
Es mesures que s'adòpten en matèria de bòsqui e gestion forestau an d'anar encaminades a redusir era vulnerabilitat deth sistèma forestau e a optimar-ne era capacitat d'actuar coma embornau e coma hònt d'energies renovables e materiaus de bastiment sostenibles, e concrètament an d'anar encaminades a:  
a) Definir e promòir ua gestion forestau qu'aumente era resisténcia e resiliéncia des masses forestaus as impactes deth cambiament climatic. 
b) Avalorar es risqui deth cambi climatic e gestionar-les. 
c) Afavorir ua gestion forestau que permete de redusir eth risc de huecs forestaus, profitar era biomassa forestau e recuperar es mosaïcs agroforestaus e de peisheus, a partir d'espècies locaus mès adaptades fisiologicament as condicions climatiques, e promòir es recorsi forestaus, autant es hustèrs coma es non hustèrs. 
d) Era execucion de mesures de gestion forestau activa adreçades a: 
1èr. Era conservacion dera biodiversitat e eth milhorament dera vitalitat des ecosistèmes forestaus, era sua capacitat d'adaptacion as recorsi idrics disponibles e era sua foncion reguladora deth cicle idrologic e d'emparament contra era erosion e d'auti efèctes advèrsi des ploges intenses. 
2au. Eth subministrament sostenible de biomassa forestau entà substituïr combustibles fossils ena produccion termica. 
3au. Era produccion de husta estructurau de proximitat e d’auti productes hustèrs damb mès capacitat coma embornaus. 
e) Eth besonh de coordinar es politiques forestaus e d'aigua, e er establiment de mesures que permeten un sistèma de gestion des bòsqui que tengue en compde era regulacion idrica e permete de hèr ua gestion sostenibla autant des bòsqui coma des recorsi idrics. 
Article 19. Energia
1. Es mesures que s'adòpten en matèria d'energia an d'anar encaminades ara transicion energetica entà un modèl cent per cent renovable, desnuclearizat e descarbonizat, nèutre en emissions de gasi damb efècte ivernacle, que redusisque era vulnerabilitat deth sistèma energetic catalan e garantisque eth dret ar accès ara energia coma ben comun, e concrètament an d'anar encaminades a: 
a) Impulsar politiques d'estauviament e eficiéncia energetics, damb er objectiu de redusir eth consum finau d'energia aumens un 2% annau entà arribar aumens ath 27% er an 2030, en tot excludir-ne es usatges non energetics. 
b) Promòir es energies renovables, que s'an de desvolopar, a condicion que sigue possibla, en tot profitar espacis ja alteradi pera activitat umana, e minimizar atau era aucupacion innecessària deth territòri. 
c) Impulsar un modèl energetic en qué eth consum de combustibles fossils tende a èster nul, entà  qu'eth 2030 se pogue arténher eth 50% de participacion des energies renovables en sistèma electric catalan entà poder arribar ath 100% de renovables en 2050. 
d) Era adopcion de mesures de caractèr normatiu qu’afavorisquen er autoconsum energetic a compdar d'energies renovables e era participacion d'actors locaus ena produccion e distribucion d'energia renovabla. 
e) Eth foment dera generacion d'energia distribuïda e naues opcions en distribucion e contractacion de subministraments, e era implantacion de hilats de distribucion d'energia intelligenta e hilats barradi. 
f) Era promocion dera creacion d'un clúster de recèrca e produccion en energies renovables a compdar des centres de recèrca en energies renovables presentes en Catalonha. 
2. Entara transicion energetica cap a un modèl cent per cent renovable, desnuclearizat e descarbonizat, neutre en emissions de gasi damb efècte ivernacle, s'a de: 
a) Establir un plan de transicion entath barrament, non mès enlà de 2027, des centraus nucleares, en tot velhar pera preservacion des lòcs de trabalh dirècte que genèren en territòri. 
b) Dessenhar un sistèma de tarifes que penalizen eth sobreconsum. 
3. Er Institut Catalan d'Energia a d'impulsar e realizar, en collaboracion damb es departaments dera Generalitat, es programes e es accions de besonh en matèria d'energies renovables e d'estauvi e eficiéncia energetics entà arténher es objectius qu'establís aguesta lei. Er Institut a d'actuar coma impulsor des accions en aguest encastre des administracions locaus damb competéncies energetiques e a de preparar es estructures conceptuaus e tecnologiques de besonh entà transformar-se en ua agéncia catalana dera energia damb capacitat de governança, regulacion e contròtle sus eth Pacte nacionau entara transicion energetica en Catalonha. 
4. Eth Govèrn non a de concedir permisi d'exploracion entara obtencion de gas e petròli d'esquit per fracturacion idraulica orizontau (fracking), en tot includir-i era restacada damb era obtencion de gas metan de capes de carbon damb utilizacion de fracturacion indusida. 
5. Eth Govèrn a d'adoptar es proposicions normatives pertinentes, un viatge acordat eth Pacte nacionau entara transicion energetica en Catalonha, en çò que hè ar autoconsum d'electricitat solara fotovoltaïca, entà favorir era implantacion des tecnologies de generacion electrica distribuïda enes bastisses, damb ua gestion activa dera demana e produccion d'energia electrica e damb eth supòrt des tecnologies d'emmagazinatge d'energia, entà redusir es consums energetics, maximizar es capacitats deth sistèma electric e melhorar-ne era sostenibilitat ambientau e economica globau. Atau madeish, eth Govèrn a de modificar era legislacion entà accelerar era tramitacion dera implantacion de parcs eolics. 
6. Era planificacion energetica a d'incorporar es objectius de reduccion d'emissions qu'establís aguesta lei. Es plans d'energia e de mitigacion deth cambi climatic s'an d'elaborar de manèra integrada. 
Article 20. Indústria, servicis e comèrç 
1. Es empreses damb centres de trabalh en Catalonha qu'agen mès de 250 trabalhadors e que se volguen acuélher as ajudes, es bonificacions e es beneficis fiscaus relatius a accions e projèctes de natura ambientau, energetica o d'innovacion entà ua transicion entà ua economia neutra en carbòni establidi o gestionadi pera Administracion dera Generalitat an d'acreditar qu'an hèt:  
a) Era analisi dera sua vulnerabilitat as impactes deth cambi climatic, d'acòrd damb er encastre estrategic de referéncia que definís er article 10 e, s'ei pertinent, un calendari de mesures d'adaptacion e er establiment d'un mecanisme de seguiment. 
b) Er inventari des emissions de gasi damb efècte ivernacle der amàs des sòns centres en Catalonha e es accions qu'amien a tèrme entà redusir-les. Es donades der inventari an d'èster validades per ua entitat de certificacion independenta degudaments abilitada. En cas de centres damb installacions includides en regim de comèrç de drets d'emission dera Union Europèa, se comprenen valides as efèctes d'aguesta lei es emissions de gasi damb efècte ivernacles hètes ara empara des sistèmes respectius. 
2. Eth Govèrn a de velhar entà qu'es ajudes, es bonificacions e es beneficis fiscaus relatius a accions e projèctes de natura ambientau, energetica o d'innovacion entà ua transicion tà ua economia nèutra en carbòni a qué se poguen acuélher es empreses damb centres de trabalh en Catalonha qu'agen mens de 250 trabalhadors includisquen critèris de seleccion positiva quan poderàn demostrar qu'an adoptat es mesures a qué hè referéncia er apartat 1. 
3. S'an d'impulsar es modificacions legislatives de besonh en çò que hè ara promocion der ecodessenh e ara luta contra era obsolescéncia programada, d'acòrd damb es directritzes dera Union Europèa. 
4. En cas des activitats qu'includís er annèx I.1 dera Lei 20/2009, deth 4 de deseme, de prevencion e contròtle ambientau des activitats, entre es critèris entà sosméter a intervencion administrativa es modificacions substanciaus des activitats ja autorizades, tanben s'an de tier en compde es emissions de gasi damb efècte ivernacle, mesurades coma tones equivalentes de dioxid de carbòni. 
5. Es establiments comerciaus que supèren es cinc cents mètres carradi de superfícia de venta an d'emplegar un percentatge minim, que s'a d'establir per reglament, deth consum finau d'energia electrica procedenta de hònts renovables. 
Article 21. Infraestructures
1. Es gestors des infraestructures de pòrts, aeropòrts, transpòrt terrèstre, energia, residus e aigua de Catalonha que se volguen acuélher as ajudes, es bonificacions e es beneficis fiscaus relatius a accions e projèctes de natura ambientau, energetica, d'innovacion o entà ua transicion tà ua economia baisha en carbòni establidi o gestionadi pera Administracion dera Generalitat an d'acreditar qu'an hèt: 
a) Era analisi dera sua vulnerabilitat as impactes deth cambi climatic, d'acòrd damb er encastre estrategic de referéncia que definís er article 10, era incorporacion de mesures que melhoren era sua resiliéncia ath cambi climatic e, s'ei pertinent, un calendari de mesures d'adaptacion e er establiment d'un mecanisme de seguiment. 
b) Er inventari des emissions de gasi damb efècte ivernacle der amàs des sòns centres en Catalonha e es accions qu'amien a tèrme entà redusir-les. Es dades der inventari an d'èster validades per ua entitat de certificacion independenta degudaments abilitada. En cas de centres damb activitats includides en regim de comèrç de drets d'emission dera Union Europèa o en un programa volontari qu'includisque eth calcul e era reduccion d'emissions de gasi damb efècte ivernacle e er accès public ad aguesta informacion, era validacion des emissions de gasi damb efècte ivernacle hèta ara empara des sòns sistèmes ei valida as efèctes d'aguest article. 
2. Es promotors dera planificacion e des projèctes constructius de naues infraestructures de pòrts, aeropòrts, transpòrt, energia, residus e aigua que se desvolopen en Catalonha an d'incorporar, en encastre dera avaloracion ambientau de plans e projèctes: 
a) Era definicion d'objectius de reduccion d'emissions, era analisi dera sua vulnerabilitat as impactes deth cambiament climatic e er establiment d'un mecanisme de seguiment. Aguesta analisi a d'avalorar, aumens, er impacte sus era naua infraestructura de fenomèns meteorologics extrèms e dera manca de subministraments, e eth sistèma de monitoratge des mesures. 
b) Era avaloracion dera sua contribucion as emissions de gasi damb efècte ivernacle, includit eth sòn impacte sus era capacitat d’embornau deth territòri afectat, autant ena fasa de bastiment coma ena d'espleita e desmantelament o finalizacion. Aguesta avaloracion a de remassar, entà cadua des alternatives, ua estimacion des emissions de gasi damb efècte ivernacle. 
3. Eth departament competent en matèria de miei ambient a de crear un airau de contròtle d'emissions enes infraestructures portuàries de competéncia dera Generalitat, entà controtlar era entrada des vaishèths qu'utilizen combustibles fossils extrèmament contaminants e non agen installadi sistèmes de filtres de particules e catalizadors  d'oxids de nitrogèn. 
4. Eth departament competent en matèria de miei ambient a de desvolopar un plan de electrificacion progressiva des principaus pòrts entà facilitar era connexion ath hilat electric locau des vaishèths amarradi. 
Article 22. Residus
Es mesures que s'adòpten en matèria de residus an d'anar encaminades a redusir era vulnerabilitat dera poblacion e es emissions de gasi damb efècte ivernacle, en tot priorizar era estratègia de residu zèro entà estauviar materiau e redusir-ne eth tractament, sustot ena reduccion e penalizacion des productes embaladi damb un usatge intensiu de combustibles fossils, e concrètament an d'anar encaminades a: 
a) Era avaloracion des emissions de gasi damb efècte ivernacle derivades dera gestion des residus. S'a de susvelhar annaument es reduccions d'emissions de gasi damb efècte ivernacle a causa deth melhorament ena gestion de residus. 
b) Era aplicacion dera ierarquia següenta per çò que hè as opcions de gestion de residus: era prevencion, era preparacion entara reutilizacion, eth reciclatge, era metuda en valor energetica o quin aute tipe que sigue de metuda en valor e, fin finau, era eliminacion. 
c) Eth foment dera recuelhuda selectiva, sustot dera matèria organica, entà evitar-ne era deposicion en tarcumèrs. 
d) Era incorporacion de mesures de reduccion des emissions de gasi damb efècte ivernacle des tarcumèrs e er usatge de combustible procedent de residus. 
e) Era substitucion de matèries prumères per sosproductes o materiaus procedenti dera metuda en valor de residus entà favorir era creacion d'ua economia circulara. 
Article 23. Salut
1. Es mesures que s'adòpten en matèria de salut an d'anar encaminades a redusir era vulnerabilitat dera poblacion, e concrètament an d'anar encaminades a: 
a) Era identificacion e era avaloracion des efèctes deth cambi climatic sus era salut des persones. 
b) Era adopcion e era aplicacion de mesures de prevencion deuant es efèctes deth cambiament climatic que poguen resultar advèrsi entara salut des persones, en tot includir-i es mesures relatives as malauties transmetudes per vectors, ara qualitat dera aigua e der aire e ar emparament deuant es ondades de calor, e tanben de mesures en encastre alimentari, deuant quin efècte que sigue deth cambi climatic que pogue afectar ara innocuïtat des aliments. 
c) Era difusion des risqui entara salut derivadi des efèctes deth cambiament climatic. 
2. Eth Govèrn a d'elaborar e aprovar plans especiaus d'emparament entàs grops de risc mès vulnerables. 
3. Eth Govèrn a de complir es nivèus d'emissions contaminantes recomanadi pera Organizacion Mondiau dera Salut enes sòns informes periodics. 
Article 24. Transpòrts e mobilitat 
1. Es mesures que s'adòpten en matèria de transpòrts e mobilitat an d'anar encaminades a redusir era vulnerabilitat e es emissions de gasi damb efècte ivernacle, entà auançar de cap a un modèl de transpòrt public, collectiu e intermodau que non se base ena possession de veïcul privat e que fomente er usatge generalizat deth transpòrt public e d’autes formes de transpòrt sostenible sense emissions de gasi damb efècte ivernacle, e concrètament an d'anar encaminades a: 
a) Era racionalizacion dera demana de mobilitat e transpòrt privat autant de mercaderies coma de persones entà optimizar er amàs deth hilat d'infraestructures de transpòrt public mejançant era adopcion d'esturments de gestion, informacion e foment deth transpòrt public. 
b) Er impuls deth melhorament ena eficiéncia energetica deth parc de veïculs e dera diversificacion energetica mejançant incentius economics e administratius autant as productors coma as consumidors, en tot evitar de transvasar es emissions entà d’auti contaminants damb impactes locaus. 
c) Era creacion des condicions tecniques e de gestion que faciliten era integracion e era intermodalitat des diuèrses formes de transpòrt, en tot potenciar es formes damb ua mendra intensitat en usatge de combustibles fossils. 
d) Eth foment dera gratuïtat des zònes de parcatge entàs veïculs qu'utilizen energies renovables enquia qu'aguesti non siguen eth 80% deth totau deth parc mobil. 
2. S'a de garantir qu'es infraestructures electriques agen sufisenta capacitat entà atier era demana addicionau d'electricitat que comportarà era transicion entath veïcul electric e que s'adapten ara mobilitat electrica e ara electrificacion deth transpòrt. Eth departament competent en matèria d'energia a d'incorporar coma objectius ath plan de desplegament dera infraestructura de recarga deth veïcul electric en Catalonha qu'eth 100% dera flòta publica dera Generalitat sigue electrica eth 2030 e qu'eth 30% de renauiment deth parc de veïculs sigue electric eth 2025. 
3. Eth Govèrn a de promòir es mesures de besonh en sector dera automocion entà qu'es veïculs motorizadi naui non siguen de combustion intèrna fossila a compdar deth 2030 e entà qu'eth sector dera automocion passe d'un modèl exclusiu de shivaus fiscaus a un d'emissions contaminantes. 
4. S'a de redusir eth 50% era dependéncia des combustibles fossils, sustot des derivadi deth petròli en encastre deth transpòrt rodat e des pòrts de mercaderies e esportius en orizon der an 2040. 
Article 25. Torisme
1. Es mesures que s'adòpten en matèria de torisme an d'anar encaminades a un cambi entà un modèl mès sostenible, mens consumidor de recorsi e respectuós damb eth territòri e a redusir era vulnerabilitat e es emissions de gasi damb efècte ivernacle, e concrètament an d'anar encaminades a: 
a) Eth foment d'un modèl toristic qu'avalore es naues situacions, autant es oportunitats coma es menaces, derivades des impactes deth cambi climatic. 
b) Eth tractament integrau dera sostenibilitat deth sector toristic, en tot includir-i es recorsi, productes e destinacions. 
c) Era sensibilizacion e informacion autant des trabalhadors deth sector coma des toristes sus er usatge sostenible des recorsi. 
2. Entre es critèris d'avaloracion entath finançament de projèctes entath foment deth torisme en encastre deth Hons entath foment deth torisme, creat per article 115 dera Lei 5/2012, deth 20 de març, de mesures fiscaus, financères e administratives e de creacion der impòst sus es estades en establiments toristics, o de quinsevolh  que lo substituïsque, ei un critèri de seleccion positiva eth hèt qu'es beneficiaris agen ua planificacion qu'includisque es mesures a qué hè referéncia er apartat 1. 
3. Eth Govèrn, damb er objectiu de redusir era vulnerabilitat deuant fenomèns meteorologics extrèms e en encastre des esturments de collaboracion, a de sollicitar as municipis qu'agen era consideracion de toristics qu'agen, en encastre des sues competéncies, ua planificacion qu'incorpòre ua avaloracion des mesures especifiques entà garantir es servicis basics municipaus en epòca de maxima afluéncia toristica e les a de sostier. Aguesti servicis basics includissen era sufisenta aigua potabla, eth subministrament d'energia, era gestion de residus, eth transpòrt, era depuracion d'aigües residuaus urbanes e era atencion primària de salut. 
Article 26. Formacion professionau, universitats e recèrca 
1. Sense prejudici deth respècte ath principi d'autonomia universitària, es mesures que s'adòpten en matèria d'universitats e recèrca an d'anar encaminades a contribuïr ar impuls dera coneishença sus eth cambi climatic e era consolidacion des bones practiques en aguest encastre, e concrètament an d'anar encaminades a: 
a) Era promocion d'estudis universitaris especializadi enes encastres que son objècte d'emparament d'aguesta lei. 
b) Er impuls de practiques universitàries en centres nacionaus e internacionaus que complisquen activitats d'estudi, recèrca o analisi en çò que hè ath clima, es efèctes deth cambi climatic sus es ecosistèmes terrèstres e marins, era eficiéncia energetica, es energies renovables, era mitigacion e era adaptacion ath cambiament climatic e es esturments economics damb incidéncia dirècta o indirecta sus eth cambi climatic. 
c) Era aufèrta de formacion contunhada, presenciau e non presenciau, adreçada a toti es professionaus damb incidéncia educativa, en toti es encastres que son objècte d'emparament d'aguesta lei. 
2. Es mesures que s'adòpten en matèria de recèrca universitària, sense prejudici dera autonomia de cada centre, an d'anar encaminades a contribuïr ar impuls dera coneishença sus eth cambi climatic e era consolidacion des bones practiques en aguest encastre, e concrètament an d'anar encaminades a: 
a) Era generacion de projèctes de recèrca enes convocatòries annaus dirèctament depenentes dera Generalitat, damb er objectiu de melhorar era coneishença e era tecnologia en çò que hè ath cambi climatic e era sua mitigacion e de melhorar era adaptabilitat dera societat catalana e es sòns sectors productius, e tanben era creacion e consolidacion de grops de recèrca, centres de naut nivèu e empreses derivades (spin-off) resultantes des auanci ena coneishença. 
b) Era potenciacion des accions de mecenatge e d'atraccion de capitau privat, nacionau e internacionau, e d'àngels inversors en recèrca, desvolopament e innovacion (R+D+I), en tot assegurar eth finançament public. 
c) Er establiment d'un programa de recèrca interdepartamentau que velhe pera coordinacion dera recèrca publica que se hèsque en Catalonha e que promòigue er increment des ligams damb es centres e instituts internacionaus capdauantèrs. 
d) Era creacion d'iniciatives e patents e era espleita des resultats dera recèrca. 
3. Eth departament competent en matèria d'universitats e es universitats e es Centres de Recèrca de Catalonha (Cèrca) an d'impulsar e refortilhar es relacions entre es universitats, es Cerca e era empresa e entre es universitats, es Cerca e es entitats locaus mejançant era creacion d'espacis d'amassada, fisics e virtuaus, e d'un teishut d'agents que la favorisquen, entà facilitar er accès ara coneishença academica, tecnica e dera recèrca en aguesti encastres. 
4. Es mesures que s'adòpten en matèria de formacion professionau an d'anar encaminades a contribuïr ar impuls dera coneishença sus eth cambiament climatic e era consolidacion des bones practiques en aguest encastre, e concrètament an d'anar encaminades ara formacion de professionaus tecnics sus es aspèctes considerables dera transicion energetica, era mobilitat, eth bastiment sostenible e eth cambi climatic. 
5. S'a de crear ua linha de recèrca dedicada ara mitigacion e era adaptacion ath cambi climatic, e ara promocion de campanhes informatives de conscienciacion. 
Article 27. Urbanisme e abitatge 
1. Es mesures que s'adòpten en matèria d'urbanisme e abitatge an d'anar encaminades a un cambi de modèl urbanistic que priorize era reabilitacion deth parc d'abitatges e es bastisses de consum energetic quasi nul e a redusir era vulnerabilitat e es emissions de gasi damb efècte ivernacle, e concrètament an d'anar encaminades a: 
a) Era adaptacion dera norma urbanistica e energetica entà qu’es naui airaus residenciaus siguen eth maxim d’autosufisents energeticament e se dessenhen d'acòrd damb era ierarquia de critèris següents: redusir era demana energetica, èster eficient en dessenh des sistèmes que corbissen era demana energetica, profitar es recorsi energetics locaus, promòir er usatge de materiaus de bastiment de baish impacte ambientau e compensar es emissions de dioxid de carbòni derivat der impacte energetic des bastisses damb parcs de generacion a compdar de hònts renovables. 
b) Eth foment der usatge d'energia provenenta de hònts renovables en sector dera edificacion, en tot priorizar es que non genèren un transvassament entà d’auti contaminants damb impactes locaus. 
c) Era adaptacion dera norma urbanistica e ambientau entà qu’autant es figures de naui planejaments urbanistics e es sues modificacions e revisions coma eth planejament territoriau incorpòren ua analisi quantitativa e ua avaloracion descriptiva der impacte sus es emissions de gasi damb efècte ivernacle e des impactes deth cambi climatic sus eth nau planejament, e tanben mesures entà mitigar-lo e adaptar-se-i. Aguesta analisi a d'includir es emissions restacades ara mobilitat generada, as consomacions energetiques deth cicle dera aigua e des residus, e as consums energetics des usatges residenciaus e terciaris. 
d) Era seleccion e classament d'espacis ja urbanizadi o aucupadi per infraestructures e servicis damb potencialitats entà plaçar o compartir superfícies entà captar energies renovables. 
2. Eth Govèrn e es administracions locaus an de promòir: 
a) Er usatge, per part des professionaus deth dessenh, projeccion e bastiment de zònes residenciaus, de hònts d'energia renovabla entath cauhatge, era refrigeracion e era aigua cauda sanitària, e de solucions constructives, autant estructuraus coma de barraments extrèmament eficienti energeticament. 
b) Eth bastiment damb critèris bioclimatics damb er objectiu qu'eth 2020 es naues bastisses siguen de consum energetic quasi nulla. 
c) Er impuls de politiques actives que fomenten era reabilitacion energetica deth parc d'abitatges e eth melhorament der estauvi e era eficiéncia energetica. Era Estratègia catalana entath renauiment energetic des bastisses a de priorizar era accessibilitat e era eficiéncia energetica de bastisses e abitatges damb profitament d'energia renovabla, e a de corbir eth besonh d'accion sus un minim de cinquanta mil abitatges annaus. 
d) Era prenuda en consideracion, per part des municipis, en sòn planejament urbanistic, des recomanacions dera Organizacion Mondiau dera Salut sus era superfícia de verd urban per abitant. 
e) Era resèrva de punts de carga de veïculs electrics enes centres de trabalh e bastisses publics. 
f) Eth desvolopament de modèls compactes d'aucupacion deth territòri e uns usatges mès eficienti e intensius des terrens urbanizadi enes ordenaments territoriau e urbanistic. 
g) Eth garantiment, enes naui desvolopaments urbanistics, dera provision energetica damb hònts d'energia cent per cent renovables, sigue per connexion ath hilat de consum sigue en tot facilitar era autoconsum o, s'ei pertinent, en tot bastir hilats barradi. 
CAPÍTOL IV. ERA ADMINISTRACION EN MATÈRIA DE CAMBIAMENT CLIMATIC 
Article 28. Eth Govèrn
1. Correspon ath Govèrn era planificacion des politiques climatiques qu'a d'includir era mitigacion de gasi damb efècte ivernacle de toti es sectors generadors e era adaptacion as impactes deth cambi climatic sus es sistèmes naturaus, es sectors socioeconomics e es territòris. Era dita planificacion a d'establir es objectius e es mesures generiques, qu'an d'includir, necessàriament e aumens, es qu'establís eth capítol tresau. 
2. Eth Govèrn a d'establir periodicament objectius relatius ath percentatge minim de consum d'energia d'origina renovabla enes installacions publiques que siguen proprietat dera Generalitat e des entitats deth sòn sector public e en aqueres en qué figuren coma arrendièrs, s'es condicions contractuaus permeten eth compliment d'aguesti objectius e era sua gestion ei competéncia des departaments dera Generalitat e des entitats deth sòn sector public. 
3. Es contractes d'arrendament que soscriuen era Generalitat e es entitats deth sòn sector public an d'incorporar es obligacions qu'establís aguest article. 
4. Eth Govèrn, en encastre des esturments de collaboracion existents, a de facilitar as administracions locaus, es universitats e es centres de recèrca ena metuda en practica de mesures equivalentes as qu'establís aguest article enes sues infraestructures, equipaments e servicis. 
Article 29. Es departaments dera Generalitat
1. Es departaments dera Generalitat e es organismes que ne depenen an de: 
a) Disposar d'un inventari des emissions de gasi damb efècte ivernacle generadi pes immòbles, es installacions e es servicis que prèsten. 
b) Hèr ua auditoria energetica des bastisses publiques que siguen proprietat dera Generalitat e d'aqueres en qué era Generalitat sigue arrendièra e es condicions contractuaus ac permeten, e tanben des sòns procèssi de trabalh, e promòir er autoconsum. 
c) Establir un objectiu de reduccion d'emissions de gasi damb efècte ivernacle e un programa d'accion qu’age en compde es directritzes que damb aguesti efèctes agen establit es departaments competents en matèria d'energia e abitatge, en tot aquerò relatiu a energies renovables e a estauvi e eficiéncia energetics. 
d) Includir en toti es procediments de contractacion publica en qué resulte adaptat ath sòn objècte especificacions tecniques e critèris d'adjudicacion especifica relativa ar usatge eficient de recorsi e ara minimizacion des emissions de gasi damb efècte ivernacle. Era quantificacion der usatge de recorsi e d'emissions de gasi s'a d'includir en calcul deth còst d'inversion, d'espleita e de mantenença der objècte deth contracte. 
e) Elaborar e hèr public un informe sus eth grad d'assolidatge des objectius e des mesures correctritzes que se prepausen en cas de desviacion. Aguest informe a d'auer ua periodicitat annau e eth contengut minim qu'especifique er annèx II. Eth departament o organisme que ja age establit un sistèma d'informacion o declaracion ambientau i pòt integrar eth contengut qu'especifique er annèx II en aguest aute sistèma. 
2. Es programes de reduccion e es informes annaus a qué hè referéncia er apartat 1 son aprovadi pes secretaris generaus o pes organs de direccion des diuèrsi organismes e an d'èster publics. Es programes an de preveir un procès regular de revision que pòt includir era modificacion des objectius establidi. En tot cas, s'an de detalhar es motius que hèn de besonh aguesta modificacion des objectius, qu'a d'èster aprovat pes diti organs. 
Article 30. Era Comission Interdepartamentau deth Cambi Climatic 
1. Era Comission Interdepartamentau deth Cambi Climatic, organ collegiau adscrit ath departament competent en matèria de cambi climatic, coordine era planificacion des politiques climatiques e hè eth seguiment deth sòn compliment. 
2. Son foncions dera Comission Interdepartamentau deth Cambi Climatic es següentes: 
a) Elevar ath Govèrn proposicions relatives ara mitigacion d'emissions e ara adaptacion as impactes deth cambi climatic. 
b) Aprovar es proposicions des encastres estrategics de mitigacion e adaptacion. 
c) Coordinar era accion des departaments dera Generalitat en encastre dera luta contra eth cambi climatic. 
d) Hèr eth seguiment e era avaloracion des politiques climatiques e des plans d'accion sectoriau en çò que hè as aspèctes considerables entà arténher es fins d'aguesta lei. 
e) Establir es prioritats d'accion deth Hons Climatic, en tot atier era disponibilitat economica, era planificacion sectoriau e era analisi còst-eficiéncia. 
3. Era composicion e eth regim de foncionament dera Comission Interdepartamentau deth Cambi Climatic s'an de determinar per reglament. 
4. Era Comission Interdepartamentau deth Cambi Climatic a d'avalorar era politica d'ajudes dera Generalitat as sectors o sistèmes includidi en aguesta lei e era sua adeqüacion as objectius d'aguesta lei. 
Article 31. Era Taula Sociau deth Cambi Climatic 
1. Era Taula Sociau deth Cambi Climatic ei un organ collegiau adscrit ath departament competent en matèria de cambi climatic que canalize era participacion, era informacion e era consulta as entitats e organizacions mès representatives deth teishut sociau, economic e ambientau de Catalonha sus es politiques climatiques. 
2. Corresponen ara Taula Sociau deth Cambi Climatic es foncions següentes: 
a) Era formulacion de proposicions d'accion en matèria de politiques climatiques. 
b) Era analisi e era formulacion de proposicions sus era planificacion climatica, sus es actualizacions e revisions dera dita planificacion, sus es encastres estrategics de mitigacion e adaptacion e en matèria de pressupòsti de carbòni. 
c) Era formulacion de proposicions ara Comission Interdepartamentau deth Cambi Climatic e quinsevolha auta foncion consultativa que li sigue manada. 
3. Era composicion e eth regim de foncionament dera Taula Sociau deth Cambi Climatic s'an de determinar per reglament. Aguest reglament a de garantir qu'ena composicion dera Taula i age membres escuelhudi d'entre es entitats e es associacions mès representatives des encastres dera Administracion locau, dera recèrca, empresariau, professionau, vesiau, sindicau, ambientau e economic de Catalonha. 
Article 32. Eth Comitat d'Expèrts sus eth Cambi Climatic 
1. Eth Comitat d'Expèrts sus eth Cambi Climatic ei un organ collegiat, adscrit ath departament competent en matèria de cambiament climatic e dotat d'autonomia foncionau, qu'actue damb totau independéncia de foncionament en compliment deth sòn prètzhèt. Eth Comitat presente ath Govèrn e ath Parlament es proposicions des pressupòsti de carbòni entàs diferenti periòdes temporaus e ne hè eth seguiment e era avaloracion.  
2. Eth Comitat d'Expèrts sus eth Cambi Climatic ei format per sèt membres, nomentadi peth Parlament, per majoria de tres cincaus parts, entre expèrts academics o professionaus de reconeishut prestigi en encastres remarcables entàs foncions deth Comitat. 
3. Es membres deth Comitat d'Expèrts sus eth Cambi Climatic se designen per sies ans. Eth Comitat se renauís per tresaus parts cada dus ans. 
4. Eth departament competent en matèria de cambi climatic a  de facilitar ath Comitat d'Expèrts sus eth Cambi Climatic es mejans de besonh entà complir eth sòn prètzhèt e actuar coma secretaria tecnica e administrativa. 
5. Es membres deth Comitat d'Expèrts sus eth Cambi Climatic an d'elegir d'entre eri eth president e eth secretari, d'acòrd damb çò qu'establís er article 16 dera Lei 26/2010, deth 3 d'agost, de regim juridic e de procediment des administracions publiques de Catalonha. 
6. Eth foncionament deth Comitat d'Expèrts sus eth Cambi Climatic se regís pes sues normes intèrnes. Eth Comitat a d'aprovar es normes de foncionament intèrn d'acòrd damb çò qu'establís era Lei der Estat 40/2015, der 1 d'octobre, de regim juridic deth sector public. 
7. Eth Comitat d'Expèrts sus eth Cambi Climatic a de presentar annaument en Parlament un informe sus eth grad de compliment des pressupòsti de carbòni. Eth Govèrn a de tier en compde es recomanacions deth Comitat e les a d'incorporar as sues politiques. Enes cassi en qué non s'i poguen incorporar, n'a de justificar es motius e n'a d'informar ath Parlament. 
8. Es informes e es avaloracions deth Comitat d'Expèrts sus eth Cambi Climatic an d'èster a disposicion des ciutadans en portau web institucionau dera Generalitat. 
Article 33. Participacion dera Administracion locau enes politiques climatiques 
1. Eth Govèrn a de fomentar, mejançant es mecanismes e organs de collaboracion e cooperacion existents, era participacion des entitats locaus autant ena planificacion des politiques climatiques coma enes plans d'accion sectoriau de cada departament enes aspèctes remarcables entath compliment des objectius d'aguesta lei. 
2. Eth Govèrn a de promòir qu'es municipis que non agen era consideracion de toristics, sigue de forma individuau o acorropada, intègren ena planificacion locau autant era mitigacion des gasi damb efècte ivernacle coma era adaptacion as impactes deth cambi climatic, en tot atier es singularitats organizatives dera Administracion locau e era estructura socioeconomica des territòris, per çò que les a de dar assisténcia. 
3. Es plans municipaus de luta contra eth cambi climatic se pòden finançar damb eth Hons Climatic s'es municipis apliquen politiques fiscaus qu'encoratgen es bones practiques, en tot afavorir era mitigacion e en tot disminuïr era vulnerabilitat, e desencoratgen es males practiques. 
4. Eth Govèrn a de promòir era creacion de burèus municipaus o comarcaus de transicion energetica, qu'an d'auer coma objectiu informar as ciutadans e as madeishes entitats locaus, e tanben facilitar es esturments entà fomentar-la. 
Article 34. Planificacion generau, compensacion territoriau, simplificacion e racionalizacion administratives e finançament des projèctes 
1. S'autorize ath Govèrn entà declarar coma òbres d'interès public, a proposicion deth departament competent en matèria d'energia, es infraestructures d'energies renovables que responen a ua planificacion generau en matèria d'energia e qu'agen eth consens territoriau. 
2. Ena determinacion des compensacions entàs territòris qu'acuelhen es infraestructures a qué hè referéncia er apartat 1, ath delà deth municipi que les acuelh, cau auer presents es territòris limitròfs o propèrs, en tot atier eth sòn grad d'afectacion e de vulnerabilitat. Entàs efèctes d'aguest article, en concèpte d'infraestructura s'includissen es elements de besonh non sonque entà produsir era energia, mès tanben entà evacuar-la e distribuïr-la. 
3. Enes procediments d'avaloracion ambientau de plans, programes e projèctes que se desvolòpen en Catalonha, s'an de avalorar es emissions de gasi damb efècte  ivernacle qu'era sua execucion e gestion poguen produsir, e tanben era vulnerabilitat deuant es impactes deth cambi climatic. Es departaments competents en matèria de cambi climatic e avaloracion ambientau an d'establir per reglament uns metòdes que faciliten eth calcul des emissions de gasi damb efècte ivernacle e era analisi dera vulnerabilitat. 
4. Eth Govèrn a d'elaborar e aplicar ua estratègia de simplificacion dera tramitacion administrativa e d'incentius fiscaus as accions privades mès adaptades entà combàter eth cambi climatic, en tot potenciar es mieis telematics. 
5. Eth Govèrn a d'impulsar e facilitar, per miei der Institut Catalan de Finances, er accès ath finançament entà contribuïr ath desvolopament de projèctes adreçadi ath compliment des objectius d'aguesta lei, coma complement deth sector financèr privat. 
Article 35. Contractacion verda 
En regim de contractacion de tot eth sector public de Catalonha, s'an d'establir critèris objectius que, en encastre des principis de libertat d'accès, transparéncia, igualtat, objectivitat e eficiéncia, promòiguen era contractacion verda. 
Article 36. Collaboracion e cooperacion internacionaus
1. Eth Govèrn a de mantier e potenciar eth sòn compromís e era sua activitat d'artenhuda internacionau enes encastres següents, entre d'auti: 
a) Es reünions mondiaus sus cambi climatic des Nacions Unides. 
b) Es debats en encastre dera Union Europèa sus es politiques climatiques. 
c) Es hilats e es auti espacis de collaboracion damb d’auti territòris entar escambi d'informacion e coneishença e entath desvolopament de projèctes conjunts de mitigacion e adaptacion. 
d) Eth supòrt ath mon locau, damb er objectiu que mantengue eth sòn compromís damb es iniciatives europèes e internacionaus en aguest encastre. 
2. Es administracions publiques de Catalonha, en exercici des sues competéncies e foncions en matèria de cambi climatic, an de contribuïr a arténher es objectius establidi pes Nacions Unides en cooperacion ath desvolopament. Era contribucion a d'includir accions de mitigacion e d'adaptacion ath cambi climatic en collaboracion damb es agents publics e privadi. 
3. Eth Govèrn, ena sua cooperacion damb regions en via de desvolopament e es autes accions en matèria d'accion exteriora, a de velhar entà non incrementar era vulnerabilitat d'aguestes regions deuant es impactes deth cambi climatic e a de contribuïr ath sòn desvolopament d'ua manèra sostenibla e nèutra en emissions de carbòni. 
CAPÍTOL V. Fiscalitat ambientau
Seccion prumèra. Consideracions generaus
Article 37. Objectiu dera fiscalitat ambientau
Es administracions publiques de Catalonha an de gravar es accions que hèn aumentar era vulnerabilitat o incrementen es emissions de gasi damb efècte ivernacle e an d'encoratjar fiscaument es accions qu’afavorissen era adaptacion ath cambi climatic o era reduccion d'emissions de gasi damb efècte ivernacle quan serà possible tecnicament e economicament. 
Article 38. Coordinacion entre administracions 
Eth Govèrn, en encastre des esturments de collaboracion existents, a de fomentar qu'es entitats locaus, en encastre des sues competéncies, per miei d'ua politica fiscau d'acòrd damb er objectiu a qué hè referéncia er article 33.3, encoratgen en sector privat es següentes accions, que contribuïssen a hèr efectives es politiques de mitigacion e adaptacion ath cambi climatic: 
a) Eth foment des energies renovables e dera generacion distribuïda. 
Era descentralizacion de hilats e er autoconsum energetic. 
c) Es abitatges energeticament eficienti. 
d) Era mobilitat sostenibla. 
e) Er estauviament d'aigua. 
f) Es accions entà melhorar era biodiversitat o entà evitar-ne era pèrta. 
g) Era reduccion d'impactes sus era salut. 
h) Es equipaments mès eficienti. 
i) Era modificacion des procèssi de produccion entà redusir es emissions de gasi damb efècte ivernacle e d'auti agents contaminants. 
j) Era gestion forestau sostenibla. 
k) Era prevencion e era generacion de residus e era sua metuda en valor. 
l) Era pesca, era aqüacultura e eth cauquilhumatge sostenibles. 
m) Era adaptacion e era reduccion dera vulnerabilitat des diferenti sectors economics e sistèmes naturaus. 
Article 39. Creacion d'impòsti ambientaus 
1. Ath delà der impòst sus es emissions de dioxid de carbòni des veïculs de traccion mecanica, creat pera Lei 5/2017, deth 28 de març, de mesures fiscaus, administratives, financères e deth sector public e de creacion e regulacion des impòsti sus grani establiments comerciaus, sus estades en establiments toristics, sus elements radiotoxics, sus begudes ensucrades embalades e sus emissions de dioxid de carbni, se creen es impòsti següents: 
a) Impòst sus es activitats economiques que genèren dioxid de carbòni. 
b) Impòst sus es emissions portuàries de grani vaishèths. 
2. Es tres impòsti a qué hè referéncia er apartat 1 an caractèr finalista. En cas der impòst sus es activitats economiques que genèren dioxid de carbòni e der impòst sus es emissions portuàries de grani vaishèths, eth 100% dera sua recaptacion s'a de destinar a neurir eth Hons Climatic. 
3. S'eliminen es bonificacions, es devolucions e es autes mesures similares sus er aqueriment e eth consum de recorsi energetics d'origina fossila e derivadi. S'excludissen d'aguesta eliminacion es ajudes ar aqueriment e eth consum de recorsi energetics d'origina fossila entara maquinària deth sector primari, mentre non i age ua hònt d'energia alternativa viabla. 
Seccion dusau. Impòst sus es emissions de dioxid de carbòni des veïculs de traccion mecanica
Article 40. Objècte e natura
1. Er impòst sus es emissions de dioxid de carbòni des veïculs de traccion mecanica a per objècte gravar es emissions de dioxid de carbòni que produsissen aguesti veïculs e qu'incidissen en increment des emissions de gasi damb efècte ivernacle.
2. Aguest tribut a caractèr finalista e a de neurir a parts egaus eth Hons Climatic e eth Hons de Patrimòni Naturau.
Article 41. Hèt imposable
1. Constituïssen eth hèt imposable der impòst es emissions de dioxid de carbòni des veïculs aptes entà circular pes vies publiques includidi laguens des categories següentes:
a) Torismes dera categoria M1: veïculs de motor de coma minim quate ròdes, dessenhadi e fabricadi entath transpòrt de persones, d'enquia un maxim de ueit sètis.
b) Comerciaus leugèrs dera categoria N1: veïculs destinadi ath transpòrt de mercaderies damb ua massa maxima admissibla non superiora o egau a 3,5 tones.
c) Motocicletes: veïculs de motor de coma minim dues ròdes, dessenhadi e fabricadi entath transpòrt de persones.
2. Ar efècte d'aguest impòst, se considèren aptes entà circular pes vies publiques es veïculs següenti:
a) Es veïculs a qué hè referéncia er apartat 1 matriculadi enes registres publics corresponenti, pendent que non n'agen estat dats de baisha.
b) Es veïculs provedidi de permisi temporaus e es veïculs de matricula toristica.
3. Non son subjèctes ar impòst es veïculs que, en tot auer estat dats de baisha enes registres pera antiquitat deth modèl, poguen èster autorizadi a circular excepcionaument en ocasion d'exibicions, concorsi o corses limitades a veïculs d'aguesta natura.
Article 42. Subjècte passiu
Son subjèctes passius der impòst:
a) Es persones fisiques titulares deth veïcul residentes en Catalonha.
Es persones juridiques, e tanben es entitats mancades de personalitat juridica que constituïsquen ua unitat economica o un patrimòni susceptibles d'imposicion definides coma obligats tributaris pera normativa tributària generau, que siguen titulares deth veïcul e qu'agen era residéncia en Catalonha, o i tenguen un establiment, ua sucursau o un burèu, enes tèrmes que siguen establidi per reglament.
Article 43. Exempcions
1. Demoren exemptats der impòst:
a) Es veïculs oficiaus der Estat, des comunitats autonòmes e des entitats locaus adscriti ara defensa der Estat o ara seguretat ciutadana.
b) Es veïculs de representacions diplomatiques, oficines consulares, agents diplomatics e foncionaris consulars de carrèra acreditadi que siguen ciutadans des païsi respectius, a condicion qu'amien era pertinenta identificacion extèrna e que i age reciprocitat ena extension e eth grad.
c) Es veïculs des organismes internacionaus damb sedença o burèu en Catalonha, e des sòns foncionaris o membres damb estatut diplomatic.
d) Es veïculs que correspone pr'amor dera aplicacion de disposicions contengudes en tractats o convènis internacionaus.
e) Es ambulàncies e es auti veïculs destinadi dirèctament ara assisténcia sanitària o ath transpòrt de heridi o malauti.
f) Es veïculs entà persones damb mobilitat redusida a qué hè referéncia era letra A der annèx II deth Reglament generau de veïculs, aprovat peth Reiau decret 2822/1998, der 23 de deseme, en tot enténer qu'es subjèctes beneficiaris d'aguesta exempcion non ne pòden gausir entà mès d'un veïcul simultanèament.
Article 44. Quòta tributària
1. Era quòta tributària s'obten d'aplicar era tarifa que correpongue as emissions oficiaus de dioxid de carbòni per quilomètre deth veïcul, d’acòrd damb es taules següentes:

a) Torismes dera categoria M1
	Emissions oficiaus de dioxid de carbòni 
	Tipe marginau (€/g CO2/km) 

	Enquia 95 g/km
	0,00

	Mès de 95 g/km e enquia 120 g/km
	0,70

	Mès de 120 g/km e enquia 140 g/km
	0,85

	Mès de 140 g/km e enquia 160 g/km
	1,00

	Mès de 160 g/km e enquia 200 g/km
	1,20

	Mès de 200 g/km
	1,40



b) Comerciaus leugèrs dera categoria N1
	Emissions oficiaus de dioxid de carbòni
	Tipe marginau (€/g CO2/km)

	Enquia 140 g/km
	0,00

	Mès de 140 g/km
	0,70



c) Motocicletes	
	Emissions oficiaus de dioxid de carbòni
	Tipe marginau (€/g CO2/km)

	Enquia 75 g/km
	0,00

	Mès de 75 g/km e enquia 100 g/km
	0,70

	Mès de 100 g/km e enquia 120 g/km
	0,85

	Mès de 120 g/km e enquia 140 g/km
	1,00

	Mès de 140 g/km
	1,20



2. Es emissions oficiaus de dioxid de carbòni s'acrediten per miei d'un certificat expedit ad aguest efècte peth fabricant o er importador deth veïcul, lheuat qu'aguestes emissions cònsten ena carta d'inspeccion tecnica o en quinsevolh aute document de caractèr oficiau.
Article 45. Bonificacions
Es veïculs qu'an era consideracion de veïculs istorics gaudissen dera bonificacion deth 100% dera quòta. Entà gaudir d'aguesta bonificacion, cau acreditar, per miei dera carta d'inspeccion tecnica deth veïcul qu'a estat matriculat damb era qualificacion d'istoric.
Article 46. Periòde impositiu e meritacion
1. Eth periòde impositiu coïncidís damb er an naturau, sense prejudici de çò qu'establís er apartat 2.
2. Eth periòde impositiu ei inferior ar an naturau enes supòsits següenti:
a) Prumèra aquisicion deth veïcul en ua data posteriora ar 1 de gèr.
b) Baisha definitiva deth veïcul o baisha temporau per panatòri.
3. Er impòst se merite eth prumèr dia deth periòde impositiu, exceptat deth supòsit dera letra b der apartat 2, que se merite eth dia en qué se produsís era baisha.
4. Er impòrt dera quòta se proratejarà per dies enes cassi de prumèr aqueriment deth veïcul o de baisha definitiva o temporau.
5. En supòsit de dusau o ulteriora transmission deth veïcul, demore obligat a pagar er impòst referit a tot eth periòde impositiu qui ne sigue titular en data der 1 de gèr, sense prejudici des pactes privats que i age entre es parts.
Article 47. Padron, pagament e supòsits d'autoliquidacion
1. Sense prejudici de çò que dispòse er apartat 4, er impòst se gestione mejançant padron e ei elaborat e aprovat pera Agéncia Tributària de Catalonha a partir des dades de qué dispòse, damb er anonci prealable en Diari Oficial de la Generalitat de Catalunya. Eth padron a d'èster exposat ena sedença electronica dera Agéncia Tributària de Catalonha.
2. S’a d’establir per reglament eth sistèma entà coordinar er exercici dera potestat de proteccion dera legalitat urbanistica entre es administracions competentes.
3. Eth pagament der impòst se hè mejançant recebut, enes tèrmes e damb es condicions que s'establisquen per reglament.
4. Enes cassi de prumèr aqueriment e d'inscripcion posteriora ara suspension temporau deth veïcul, er impòst s'exigís en regim d'autoliquidacion. Eth contribuent ei obligat a presentar era autoliquidacion der impòst e efectuar-ne er ingrès corresponent en tèrme que s'establisque per reglament. Eth modèl d’autoliquidacion s’a d’aprovar per orde deth conselhèr deth departament competent en matèria d'isenda.
Article 48. Gestion, recaptacion e inspeccion
Era gestion, era recaptacion e era inspeccion der impòst corresponen ara Agéncia Tributària de Catalonha, d'acòrd damb çò que dispòse era Lei 7/2007, deth 17 de junhsèga, dera Agéncia Tributària de Catalonha, sense prejudici dera collaboracion damb es organs d’inspeccion sectoriaument competents.


Article 49. Infraccions e sancions
Eth regim d’infraccions e sancions en matèria der impòst ei eth vigent entàs tributs pròpris dera Generalitat.
Article 50. Recorsi e reclamacions
Es actes de gestion, d'inspeccion e de recaptacion dictadi en airau der impòst pòden èster objècte de reclamacion economicoadministrativa deuant dera Junta de Finances, sense prejudici dera interposicion prealabla, damb caractèr potestatiu, deth recors de reposicion deuant der organ qu'age dictat er acte impugnat.
CAPÍTOL VI. D'AUTI ESTURMENTS ENTATH COMPLIMENT DES OBJECTIUS DERA LEI 
Article 51. Hons Climatic
1. Eth Hons Climatic ei un hons de caractèr public, sense personalitat juridica, adscrit ath departament competent en matèria de cambi climatic, e qu'a coma objectiu èster un esturment de besonh entara execucion de politiques e accions de mitigacion e adaptacion ath cambiament climatic. 
2. Eth Hons Climatic pòt impulsar es accions següentes, entre d'autes: 
a) Eth foment des energies renovables e dera eficiéncia energetica. 
b) Era descentralizacion de hilats e eth autoconsum energetic.
c) Es abitatges energeticament eficienti.
d) Era mobilitat sostenibla.
e) Era eficiéncia e er estauvi d'aigua. 
f) Era conservacion dera biodiversitat e era luta contra era pèrta d'aguesta. 
g) Era reduccion d'impactes sus era salut e era sanitat animau e vegetau. 
h) Era garantida d'emparament dera poblacion deuant er increment deth risc de fenomèns meteorologics extrèms. 
i) Es equipaments mès eficienti. 
j) Era modificacion des procèssi de produccion entà redusir es emissions contaminantes. 
k) Era gestion forestau sostenibla. 
l) Era recèrca e era innovacion en encastre deth cambi climatic. 
m) Era sensibilizacion, informacion e educacion sus eth cambi climatic. 
n) Era transformacion deth modèl agroindustriau en un nau modèl que garantisque era sobeiranetat alimentària. 
o) Era reduccion de gasi damb efècte ivernacle en sector agrari. 
p) Era adaptacion e era reduccion dera vulnerabilitat des sectors economics e des sistèmes naturaus. 
q) Quina auta que sigue de besonh entà complir es objectius d'aguesta lei. 
3. Eth Hons Climatic se finance damb es recorsi economics següents: 
a) Es ingrèssi procedenti des esturments qu'establís eth capítol cincau. En tot cas, s'an de destinar ath Hons Climatic eth 50% des ingrèssi obtengudi der impòst sus es emissions de dioxid de carbòni des veïculs de traccion mecanica. 
b) Es ingrèssi procedenti dera participacion en sistèmes de comèrç de drets d'emission de gasi damb efècte ivernacle dera Union Europèa, o d'auti esturments de fiscalitat climatica d'encastre estatau. 
c) Era part des ingrèssi des assignacions tributàries der impòst sus era renda des persones fisiques entà fins d'interès sociau que corresponen ara Generalitat e qu'aguesta destine ar emparament deth miei. 
d) Quinsevolha auta hònt de recorsi economics qu'eth Govèrn considère adaptada. 
4. Era Comission Interdepartamentau deth Cambi Climatic establís es prioritats d'accion e eth despartiment corresponent en tot atier es disponibilitats economiques deth Hons Climatic, era planificacion sectoriau e era analisi còst-eficiéncia. 
Article 52. Regim de comèrç de drets d'emission 
1. Correspon ath departament competent en matèria de cambi climatic era autorizacion, era supervision, eth contròtle e eth seguiment en Catalonha de totes es activitats includides en regim de comèrç de drets d'emission dera Union Europèa, transitòriament enquia que s'adòpte un nau esturment mès eficaç de luta contra eth cambi climatic. 
2. Eth Govèrn a d'establir es mecanismes administratius e de supòrt de besonh entà facilitar ad aqueri que complissen activitats includides en regim de comèrç de drets d'emission plaçades en Catalonha eth compliment des requisits qu'establís era norma en aguesta matèria. 
3. Eth Govèrn a d'establir per reglament es mecanismes d'abilitacion, acreditacion de verificadors e certificacion de persones fisiques que poguen complir es prètzhèts de verificacion, d'acòrd damb era norma europèa, e tanben era supervision des sues accions. 
Article 53. Transferéncia de coneishença 
1. Es delegacions exteriores dera Administracion dera Generalitat an d'encoratjar e facilitar er accès as mercats internacionaus d'empreses e servicis catalans qu'aufrisquen tecnologies entara reduccion d'emissions de gasi damb efècte ivernacle e entara adaptacion as impactes deth cambi climatic. 
2. Eth Govèrn a de crear ua plataforma digitau qu'includisque, entre d’auti ahèrs, es auanci scientifics en matèria de cambi climatic e es experiéncies internacionaus reüsides en politiques de mitigacion e adaptacion, e a de méter ara man era transferéncia dera coneishença qu'aguesti auanci e experiéncies compòrten entàs ciutadans e es agents socioeconomics. 
3. Es departaments competents enes encastres objècte d'aguesta lei an d'establir es vies de collaboracion adequades damb es centres que hèsquen recèrca, desvolopament e innovacion en matèria de cambi climatic en Catalonha. 
Article 54. Participacion publica en plans e programes e accès ara informacion ambientau 
1. Eth Govèrn a de facilitar era informacion adequada e fomentar era participacion des ciutadans en totes es politiques climatiques per miei dera Taula Sociau deth Cambiament Climatic o d'un procès descentralizat a tot eth territòri. 
2. Es autoritats publiques an de velhar pr'amor qu'es indicadors des pressupòsti de carbòni s'actualizen, se publiquen e se meten a disposicion des ciutadans, a fin de remassar es observacions pertinentes. 
3. Eth Govèrn, es ajuntaments e es conselhs comarcaus an d'establir es mejans tecnics telematics e accessibles entà informar es ciutadans des iniciatives e accions publiques en matèria climatica. Atau madeish, es plans e programes sectoriaus eth contengut que ne sigue considerable per çò que hè ath cambi climatic an d'èster a disposicion des ciutadans enes diuèrses sedences des departaments dera Generalitat e des administracions locaus e supralocaus. 
Article 55. Difusion dera coneishença e sensibilizacion  
1. Eth Govèrn, amassa damb d’autes institucions der encastre dera recèrca e era sciéncia, a d'elaborar periodicament un informe sus er estat dera coneishença en matèria de cambi climatic en Catalonha. 
2. Era Generalitat a  de promòir campanhes informatives e formatives entre es ciutadans, es empreses e es trabalhadors damb era fin de hèr a conéisher es darrèri auanci scientifics sus eth cambi climatic e sus es politiques publiques entà mitigar-lo e adaptar-se-i. 
3. Eth Govèrn, per miei des departaments competents en matèria d'ensenhament, energia e cambiament climatic, an d'impulsar era sensibilizacion envèrs es ahèrs ambientaus ena educacion primària, era segondària, es cicles formatius e es ensenhaments superiors, e tanben enes programes de formacion iniciau e permanenta des professors. 
Article 56. Avaloracion dera peada de carbòni de productes 
1. Eth Govèrn a d'establir es bases entà un sistèma d'avaloracion dera peada de carbòni de productes. Aguest sistèma s'a de desvolopar per reglament, pr'amor qu'es consumidors poguen decidir eth sòn consum en tot conéisher es emissions qu'a generat era produccion e eth transpòrt d'un determinat ben. 
2. Es productes a qué hè referéncia er annèx III an d'incorporar ua avaloracion dera peada de carbòni visibla en etiquetatge e er embalatge. Es resultats dera peada an d'èster legibles e facilament visibles e an d'aucupar un minim deth 10% dera superfícia der etiquetatge. 
3. Eth departament competent en matèria de cambi climatic a d'establir per reglament es detalhs dera metodologia de calcul dera peada de carbòni e eth departament competent en matèria de consum a d'establir per reglament es condicions qu'a de complir er etiquetatge entà remassar era peada de carbòni, d'acòrd damb eth periòde que fixe era disposicion addicionau siesau. 
4. Era formula basica en qué s'a de basar er etiquetatge des productes qu'includís er annèx III ei era següenta: kg de CO2 equivalent / kg de producte 
DISPOSICIONS ADDICIONAUS
Prumèra. Objectius de reduccion d'emissions de gasi damb efècte ivernacle 
1. Er objectiu de reduccion d'emissions de gasi damb efècte ivernacle entar an 2030 ei deth 40% en çò que hè ar an basa (1990), deth 65% entath 2040 e deth 100% entath 2050. 
2. Er objectiu de reduccion des oxids de nitrogèn entar an 2020 ei deth 35%, e eth de reduccion des particules en suspension de mens de 10 micres, deth 30%. 
3. Es objectius de reduccion de gasi damb efècte ivernacle entàs energies renovables ena produccion energetica e entara eficiéncia energetica son deth 100% damb er orizon d'un modèl nèutre en emissions de carbòni entath 2050. 
4. Eth departament competent en matèria de miei ambient a d'establir objectius concrèts, sectoriaus, de regulacion restacant e damb indicadors annaus entà periòdes de cinc ans, en tot tier en compde es sectors qu'an mès potenciau de reduccion d'emissions damb minims còsti economics e en tot basar-se ena sua politica de transicion energetica, damb era redaccion deth corresponent plan de transicion energetica, e en çò qu'establís aguesta lei. 
Dusau. Mitigacion des emissions de gasi damb efècte ivernacle en encastre dera energia
Eth Govèrn a d'impulsar era aprobacion d'un pacte nacionau entara transicion energetica de Catalonha. Aguest pacte, amassa damb eth Plan dera energia e cambi climatic de Catalonha (2012-2020), e es documents que se ne deriven son es elements de planificacion des politiques de mitigacion en encastre energetic. 
Tresau. Estrategia catalana d'adaptacion ath cambi climatic damb er orizon 2013-2020
Era Estrategia catalana d'adaptacion ath cambi climatic damb er orizon 2013-2020 (Escacc), aprovada per un acòrd deth Govèrn deth 13 de noveme de 2012, ei, damb es modificacions pertinentes derivades des acòrds internacionaus que se produsisquen, d'acòrd damb es articles 10.1, 28.1 e 28.2, er element de planificacion des politiques d'adaptacion qu'es departaments dera Generalitat, en encastre des competéncies respectives, an de desvolopar es plans d'accion sectoriaus corresponents d'acòrd damb er article 10.3. 
Quatau. Consum d'energia procedenta de hònts renovables enes installacions publiques 
1. En aplicacion der article 28.2, eth 2020 un minim deth 70% deth consum d'energia electrica totau deth conjunt des departaments dera Generalitat e es organismes que ne depenen a de provier de hònts renovables. Eth 2030 n'a de procedir eth 100%. 
2. En aplicacion der article 28.2, eth 2020 un minim deth 20% deth consum energetic totau der amàs des installacions publiques de gestion de residus, de sanejament d'aigües residuaus urbanes e de potabilizacion d'aigua qu'era gestion n'ei competéncia des departaments dera Generalitat o des organismes que ne depenen a de provier de hònts pròpries d'origina renovabla. 
Cincau. Plan d'estauvi e eficiéncia energetics enes bastisses e equipaments dera Generalitat  
1. Eth Govèrn a d'elaborar cada cinc ans un plan d'estauvi e eficiéncia energetics entàs sues bastisses e equipaments. Aguest plan a d'includir es elements e critèris establidi peth departament competent en matèria d'energia e es mesures de coordinacion, impuls e desvolopament de besonh entà complir çò qu'establís er article 29.1.c. Atau madeish, eth plan a d'incorporar un objectiu en matèria de consum d'energies renovables, en tot tier en compde çò qu'establís era disposicion addicionau quatau. 
2. Era Administracion dera Generalitat a de complir eth 3% annau de renauiment energetic des bastisses publiques qu'era Directiva 2012/27/UE deth Parlament Europèu e deth Conselh, relativa ara eficiéncia energetica, establís entàs administracions centraus des estats membres. 
Siesau. Tèrme entara implantacion dera peada de carbòni de productes 
1. Es productes a qué hè referéncia er annèx III.1 s'an de comercializar d'acòrd damb çò qu'establís er article 56 a compdar der 1 de gèr de 2020. 
2. Es productes a qué hè referéncia er annèx III.2 s'an de comercializar d'acòrd damb çò qu'establís er article 56 a compdar der 1 de gèr de 2021. 
Setau. Declaracion dera Mediterranèa coma zòna liura de prospeccions e activitats d'extraccion e espleita d'idrocarburs 
Eth Govèrn a d'adoptar es mesures de besonh e hèr es accions pertinentes deuant es organismes competents entà declarar era Mediterranèa zòna liura de prospeccions e activitats d'extraccion e espleita d'idrocarburs. 
DISPOSICIONS TRANSITÒRIES
Prumèra. Era Comission Interdepartamentau deth Cambi Climatic
Mentre non se desplegue per reglament era composicion, eth foncionament, eth regim des convocacions, era creacion de grops de trabalh e era constitucion der organ collegiau a qué hè referéncia er article 30, s'aplique ad aguesti efèctes er Acòrd deth Govèrn adoptat eth 18 d'octobre de 2011 sus era composicion e es foncions dera Comission Interdepartamentau deth Cambi Climatic. 
Dusau. Constitucion dera Taula Sociau deth Cambi Climatic e deth Comitat d'Expèrts sus eth Cambi Climatic 
Era Taula Sociau deth Cambi Climatic e eth Comitat d'Expèrts sus eth Cambi Climatic s'an de constituïr en tèrme de sies mesi a compdar dera aprobacion d'aguesta lei. 
Tresau. Sollicituds de licéncia de bastisses naues e de bastisses existentes sometudes a ua grana reabilitacion 
1. Es sollicituds de licéncia de bastisses naues e de bastisses existentes sometudes a ua grana reabilitacion an d'includir un dessenh que complisque es requisits corresponents a ua bastissa de consum d'energia quasi nulla a compdar der 1 de gèr de 2020 se son de titularitat privada e a compdar der 1 de gèr de 2018 se son de titularitat publica. 
2. Es departaments competents en matèria d'energia e abitatge deth Govèrn an d'establir, en tèrme de sies mesi dempús dera entrada en vigor d'aguesta lei, es requisits qu'a de complir ua bastissa entà èster considerada de consum d'energia quasi nulla. 
3. Es bastisses existentes damb valor arquitectonica o istorica an d'arténher es objectius qu'establís aguesta disposicion mejançant ua planificacion especifica e un regim d'excepcionalitats. 
4. Eth Govèrn a de promòir, mejançant incentius fiscaus e ajudes, era adopcion de mesures que permeten d'obtier era condicion de bastissa damb consum d'energia quasi nulla autant enes bastisses naues coma enes bastisses existentes sosmetudes a ua grana reabilitacion. 
Quatau. Sollicitud de permís entà installar punts de recarga entà veïculs electrics e accès public ar usatge d'aguesti punts 
1. Era installacion e era activitat d'implantacion de punts de recarga entà veïculs electrics ei sosmetuda ath regim de declaracion responsabla. 
2. Se s'installe un punt de recarga entà veïculs electrics en encastre d'ua activitat que ja a licéncia municipau, non cau cap naua licéncia, mès s'a de hèr era comunicacion obligatòria deth cambi non substanciau ar ajuntament. 
3. Es installacions que presten eth servici de carga rapida e semirapida qu'agen obtengut ajudes publiques an de poder èster desblocades per quinsevolhe usatgèr de veïcul electric sense que calgue era intervencion de tresaus persones. 
4. Es installacions que presten eth servici de carga rapida e semirapida qu'agen obtengut ajudes publiques son obligades a dar accès a toti es usatgèrs de veïcul electric sense que calgue dar-se de nauta prèviament deth servici. 
5. Es proprietaris des installacions a qué hèn referéncia es apartats 3 e 4 les an d'adaptar a çò qu'establissen es dits apartadi en termini de sies mesi a compdar dera data de publicacion d'aguesta lei. 
Cincau. Renauiment des prumèrs membres deth Comitat d'Expèrts sus eth Cambiament Climatic 
Es prumèrs membres deth Comitat d'Expèrts sus eth Cambi Climatic an de perlongar es sues foncions enquiath 2025, an en qué se hè eth prumèr renauiment parciau deth Comitat. Aqueth an s'an de renauir dus membres, que s'an d'escuélher per tiratge. Eth 2027 s'an de renauir dus membres mès, que s'an d'escuélher per tiratge entre es quate membres deth prumèr Comitat. Eth 2029 s'an de renauir es dus membres que demoren deth prumèr Comitat. 


Siesau. Pressupòsti de carbòni
1. Es pressupòsti de carbòni entàs periòdes 2021-2025 e 2026-2030 s'an d'aprovar coma maxim eth 31 de deseme de 2020. 
2. Eth pressupòst de carboni entath periòde 2031-2035 s'a d'aprovar coma maxim eth 31 de deseme de 2023. 
DISPOSICION DEROGATÒRIA
S'abolissen totes es normes que s'opausen a çò qu'establís aguesta lei e, especificament, es seccions prumèra, dusau, tresau, quatau e cincau deth capítol IX («Impòst sus es emissions de dioxid de carbòni des veïculs de traccion mecanica») dera Lei 5/2017, deth 28 de març, de mesures fiscaus, administratives, financères e deth sector public e de creacion e regulacion des impòsti sus grani establiments comerciaus, sus estades en establiments toristics, sus elements radiotoxics, sus begudes ensucrades embalades e sus emissions de dioxid de carbòni. 
DISPOSICIONS FINAUS
Prumèra. Inventari d'emissions ara atmosfèra de Catalonha 
1. Eth Govèrn a de revisar cada dus ans era lista de contaminants der annèx I. Era prumèra revision s'a de hèr en tèrme d'un an a compdar dera entrada en vigor d'aguesta lei. 
2. S'abilite eth Govèrn entà revisar, en quinsevolhe moment, era lista de contaminants der annèx I en cas que calgue adaptar-la a çò qu'establissen es directritzes europèes e internacionaus en matèria de cambiament climatic. 
Dusau. Integracion des objectius d'aguesta lei as plans e programes sectoriaus 
D'acòrd damb es articles 6.1, 10.2 e 28.1, es departaments dera Generalitat, en un tèrme de dètz-e-ueit mesi a compdar dera entrada en vigor d'aguesta lei, an d'adaptar era sua planificacion e programacion sectoriau as objectius indicadi en matèria de reduccion des emissions de gasi damb efècte ivernacle e de vulnerabilitat as impactes deth cambiament climatic. 
Tresau. Metòde de calcul des inventaris e abilitacion des entitats de certificacion 
En tèrme d'un an a compdar dera aprobacion d'aguesta lei, eth departament competent en matèria de cambiament climatic a d'establir eth metòde de calcul des inventaris e a de concretar era abilitacion des entitats de certificacion e eth calendari d'aplicacion en toti es aspèctes a qué hèn referéncia es articles 20, 21 e 29.1 e que calguen entà aplicar-les corrèctament. Atau madeish, en tot basar-se ena coneishença existenta en matèria de vulnerabilitat as impactes deth cambiament climatic e ath volum des emissions de gasi damb efècte ivernacle, a d'establir era artenhuda concrèta des infraestructures afectades e des possibles excepcions. 
Quatau. Inventari d'emissions de gasi damb efècte ivernacle enes departaments dera Generalitat e enes organismes que ne depenen 
En aplicacion der article 29.1, es departaments dera Generalitat e es organismes que ne depenen an de disposar, en tèrme d'un an a compdar dera aprobacion d'aguesta lei, d'un inventari des sues emissions dirèctes de gasi damb efècte ivernacle derivades deth consum de combustibles fossils, de gasi fluoradi e deth consum d'electricitat. En tèrme de dus ans a compdar dera aprobacion d'aguesta lei, es departaments dera Generalitat e es organismes que ne depenen an d'incorporar ath dit inventari es emissions de gasi damb efècte ivernacle indirèctes que siguen importants entara sua organizacion. 
Cincau. Hons Climatic
Eth Govèrn, en tèrme d'un an a compdar dera aprobacion d'aguesta lei, a d'establir per reglament eth foncionament deth Hons Climatic, que, transitòriament, enquia que non siguen desvolopadi es esturments de fiscalitat ambientau, a d'incorporar es ingrèssi obtengudi dera subasta de drets d'emission deth regim de comèrç de drets d'emission de gasi damb efècte ivernacle que s'acòrden damb er Estat e ua partida pressupostària ordinària entara luta contra eth cambi climatic. 


Siesau. Desvolopament d'estratègies especifiques en matèria d'energia 
D'acòrd damb er article 19, eth departament competent en matèria d'energia a de desvolopar, en tèrme d'un an a compdar dera entrada eth vigor d'aguesta lei, es estratègies especifiques següentes: 
a) Eth desvolopament d'un encastre normatiu que favorisque era autoconsum energetica a partir d'energies renovables. 
b) Eth foment dera generacion d'energia distribuïda e era implantacion de hilats de distribucion d'energia intelligenta. 
c) Era promocion deth modèl contractuau de rendiment energetic damb garantida d'estauvi coma forma prioritària de collaboracion publica e privada entath renauiment energetic de bastisses e equipaments publics. 
d) Eth desvolopament e impuls d'ua estratègia catalana d'infraestructures de recarga de veïcul electric que permete desplegar punts de recarga restacadi as abitatges e lòcs de trabalh e apregondir ena formacion des installadors, des administradors de finques e des promotors de bastisses. 
e) Era planificacion e eth desplegament deth hilat rapid estrategic entà garantir era cobertura de subministrament en desplaçaments interurbans damb distàncies maximes de 150 quilomètres o es que se determinaràn a mesura qu'auance era tecnologia d'emmagazinatge electric. 
Setau. Garantida d'accès as recorsi basics d'energia e aigua 
1. Eth Govèrn e, s'ei pertinent, es entitats locaus, en encastre des competéncies respectives, damb er objectiu de garantir er accès universau de tota era poblacion a un consum minim vitau de determinadi recorsi basics, an d'impulsar es mecanismes prestacionaus de besonh entà garantir-lo en cas de subministraments d'energia electrica, combustibles non carburants e aigua. 
2. D'acòrd damb er apartat 1, s'an de dessenhar es mecanismes prestacionaus de besonh entà assegurar eth minim vitau enes subministraments d'energia electrica, combustibles non carburants e aigua entara poblacion en situacion de praubesa e risc d'exclusion sociau. 
3. Es departaments competents en matèria de benestar sociau, energia e aigua e, s'ei pertinent, es entitats locaus an de definir es condicions e era metodologia que permeten d'establir eth consum minim d'energia e aigua de besonh entà assegurar era cobertura deth minim vitau entara poblacion en situacion de praubesa e risc d'exclusion sociau. 
Ueitau. Projècte de lei de prevencion des residus e d'usatge eficient des recorsi 
Eth Govèrn a de presentar ath Parlament, en tèrme de dus ans a compdar dera entrada en vigor d'aguesta lei, un projècte de lei de prevencion des residus e d'usatge eficient des recorsi, coma lei encastre qu'empare es cambis legislatius de besonh entà auançar tà ua economia circulara, baisha en carbòni e basada ena sostenibilitat, era produccion neta, era responsabilitat aumentada deth productor e eth residu zèro. 
Nauau. Elaboracion d'un projècte de lei de foment dera agricultura e era ramaderia sostenibles 
Eth Govèrn a d'elaborar un projècte de lei de foment dera agricultura e era ramaderia sostenibles. 
Detzau. Elaboracion d'un projècte de lei de biodiversitat, auviatge naturau e connectivitat biologica 
Eth Govèrn a d'elaborar un projècte de lei de biodiversitat, auviatge naturau e connectivitat biologica. 
Onzau. Elaboracion deth projècte de lei der impòst sus es activitats economiques que genèren gasi damb efècte ivernacle
1. Eth Govèrn a de presentar ath Parlament eth projècte de lei der impòst sus es activitats economiques que genèren gasi damb efècte ivernacle, de sòrta qu'eth Parlament pogue aprovar era lei corresponenta e er impòst pogue entrar en vigor eth 2019. En tot cas, eth Govèrn a d'aprovar er avantprojècte abans der 1 de deseme de 2017 e n'a d'informar ara comission deth Parlament competent en matèria de miei ambient. 
2. Eth projècte de lei der impòst sus es activitats economiques que genèren gasi damb efècte ivernacle a de tier en compde, en tot cas, es aspèctes següents: 
a) Er impòst a de gravar es emissions de gasi damb efècte ivernacle des activitats economiques. 
b) Es ingrèssi derivadi der impòst s'an de destinar ara dotacion deth Hons Climatic. 
c) Eth hèt impausable der impòst son es emissions de gasi damb efècte ivernacle des activitats economiques produsides pendent eth sòn foncionament normau, anormau e excepcionau. 
d) Es activitats economiques as quaus s'a d'aplicar er impòst son totes es activitats damb installacions subjèctes ara Directiva 2003/87/CE deth Parlament Europèu e deth Conselh, deth 13 d'octobre, e tanben es activitats qu'includís er annèx I.1 dera Lei 20/2009, encara que non agen installacions subjèctes ara Directiva 2003/87/CE. 
e) Era quòta s'a de determinar en foncion dera basa impausable e deth tipe fiscau, eth quau a d'auer caractèr progressiu en foncion deth volum des emissions. Entà determinar eth tipe fiscau, s'an de tier en compde es cargues fiscaus dirèctes e indirèctes que subervien en prètz totau des emissions de CO2 eq, de manèra qu'aguest se place en ua valor estimada mejana d'uns 10 € / tCO2 eq, qu'a d'aumentar biennauament enquia arténher ua valor d'uns 30 € / tCO2 eq eth 2025. Aguesta progression temporau a de tier en compde es resultats dera avaloracion des pressupòsti de carbòni. Tanben s'an de tier en compde es còsti fixi derivadi deth seguiment, era notificacion e era verificacion (MRV, en anglés) en cas des installacions que son laguens eth mercat de comèrç de drets d'emission. 
f) Eth calcul des emissions de gasi damb efècte ivernacle s'a de determinar a partir dera equivaléncia en incidéncia climatica des emissions dirèctes netes de dioxid de carbòni, metan e oxid nitrós produsides pera activitat e derivades deth consum de combustibles fossils, deth sòn procès productiu e dera gestion de dejeccions pageses amiada a tèrme laguens era espleita, se se produsís. Es metodologies de calcul s'an de basar en procediments internacionaument validadi. 
Dotzau. Elaboracion deth projècte de lei der impòst sus es emissions portuàries de grani vaishèths 
1. Eth Govèrn a de presentar ath Parlament eth projècte de lei der impòst sus es emissions portuàries de grani vaishèths, de sòrta qu'eth Parlament pogue aprovar era lei corresponenta e er impòst pogue entrar en vigor eth 2019. En tot cas, eth Govèrn a d'aprovar er avantprojècte abans der 1 de deseme de 2017 e n'a d'informar ara comission deth Parlament competent en matèria de miei ambient.
2. Eth projècte de lei der impòst sus es emissions portuàries de grani vaishèths a de tier en compde, en tot cas, es aspèctes següents:
a) Er impòst a de gravar es emissions d'oxids de nitrogèn (NOx) pendent es manòbres d'apropament e pendent era estada deth vaishèth en cai. 
b) Es ingrèssi derivadi der impòst s'an de destinar ara dotacion deth Hons Climatic.
c) Era basa impausabla son es quilograms d'oxids de nitrogèn emetudi peth vaishèth pendent es manòbres e pendent era sua estada en pòrt. Es emissions d'oxids de nitrogèn s'an de calcular damb era metodologia establida pera Union Europèa a trauès dera Agéncia Europèa de Miei ambient e en tot utilizar es factors d'emission aprovadi per aguesta. 
d) Era quòta s'a de determinar en foncion dera basa impausabla deth tipe fiscau, que s'a de plaçar en ua valor estimada de 1.000 € / tNOx. 
Tretzau. Modificacion des disposicions addicionaus 9 e 10 dera Lei 4/2017, de pressupòsti dera Generalitat de Catalonha entath 2017 
1. Se modifique era disposicion addicionau 9 dera Lei 4/2017, deth 28 de març, de pressupòsti dera Generalitat de Catalonha entath 2017, que demore redigida dera manèra següenta:
«Disposicion addicionau 9. Hons Climatic
»1. Se cree eth Hons Climatic, laguens era seccion «Despenses de diuèrsi departaments (DD01)». 
»2. Eth Hons Climatic a er objectiu d'impulsar accions restacades damb era luta contra eth cambiament climatic.
»3. Eth Hons Climatic s'a de dotar, aumens, damb eth 50% des ingrèssi obtengudi der impòst sus es emissions de dioxid de carbòni des veïculs de traccion mecanica.» 
2. Se modifique er apartat 3 dera disposicion addicionau 10 dera Lei 4/2017, que demore redigit dera manèra següenta:
«3. Eth Hons der Auviatge Naturau s'a de dotar, aumens, damb eth 50% des ingrèssi obtengudi der impòst sus es emissions de dioxid de carbòni des veïculs de traccion mecanica.»


Annèx I. Lista de contaminants ena atmosfèra includidi en Inventari d'emissions ara atmosfèra e d’embornaus de CO2 de Catalonha (article 8.1) 
a) Acidificadors, precursors d'ozon e gasi damb efècte ivernacle: 
SOx: Oxids de sofre (SO2 e SO3).
NOx: Oxids de nitrogèn (NO e NO2).
COVNM: Compausadi organics volatils non metanics (se n’excludissen es clorofluorocarburs). 
CH4: Metan
CO: Monoxid de carbòni.
CO2: Dioxid de carboni.
N2O: Oxid nitrós.
NH3: Amoniac.
SF6: Exafluorur de sofre.
HFC: Idrofluorocarburs.
PFC: Perfluorocarburs.
b) Metaus pesants: 
Arsenic (As), cadmi (Cd), cròm (Cr), coeire (Cu), mercuri (Hg), niquèl (Ne), plomb (Pb), selèni (Se), zinc (Zn) e es sòns compausadi solids e gasosi. 
c) Particules:
PM2,5: Particules de diamètre aerodinamic inferior a 2,5 micres. 
PM10: Particules de diamètre aerodinamic inferior a 10 micres.
PST: Particules en suspension totau. 
d) Contaminants organics persistenti (COP): 
HCH: Exaclorocicloexan.
PCP: Pentaclorofenòl.
HCB: Exaclorobenzèn.
TCM: Tetraclorometan.
TRI: Tricloroetilèn.
PER: Percloroetilèn.
TCB: Triclorobenzèn.
TCE: Tricloroetàn.
DIOX: Dioxines e furans.
HAP: Idrocarburs aromatics policiclics.
PCB: Policlorobifenils.
Annèx II. Contengut minim der informe sus eth grad d'assolidatge des objectius e des mesures correctritzes a qué hè referéncia er article 29.1.e  
a) Inventari d'emissions de gasi damb efècte ivernacle. 
b) Mesures d'estauvi e eficiéncia energetics e en usatge dera aigua en bastisses. 
c) Mesures de reduccion dera generacion de residus e de melhorament dera gestion de residus. 
d) Grad d'eficiéncia energetica des bastisses e es installacions. 
e) Mesures d'implantacion d'energies renovables. 
f) Mesures de foment deth transpòrt collectiu. 
g) Mesures entara introduccion de veïculs damb baishes emissions de dioxid de carbòni. 
h) Accions en matèria d'ambientalizacion dera contractacion publica, damb ua incidéncia especiau enes grops de productes definidi coma prioritaris pera Union Europèa e enes qu'establissen es guides d'ambientalizacion dera Generalitat. 


Annèx III. Productes sosmetudi a avaloracion dera peada de carbòni 
Es productes sosmetudi a avaloracion dera peada de carbòni segons aquerò qu'establís er article 56 son:  
a) Productes e materiaus entath bastiment comercializadi en Catalonha. 
b) Productes industriaus finaus comercializadi en Catalonha. 

